
1. Бәни Исраил балалары

Моннан якынча 3000 мең еллар элек Мисыр җирләренә бик куркыныч ачлык килә. Игеннәр тамырдан ук корый һәм бик күп кеше ризыксыз кала. Тиздән афәт Бәни Исраил кавеме яшәгән җирләргә дә барып җитә. Шушы авыр чорда Мисыр патшасының вәзире булып торган Йосыф г.с. әтисе Ягъкуб г.с. не Исраил җирләреннән Мисырга чакыра. Ягъкуб г.с. ризалык белдерә һәм күп тә үтми Йосыф г.с нең ата-анасы, абыйлары гаиләләрен ияртеп Мисырга киләләр. Йосыф г.с туганнарын бик җылы каршы ала. 
Күпмедер вакыттан соң яңгырлар ява башлап, ачлык чигенә. Мисыр һәм Исраил җирләрендә яшәүчеләр тормышларын яңадан тынычлыкта дәвам итәләр. Ягъкуб г.с. һәм аның гаиләсе Мисыр җирләрендә бөтенләйгә калырга була. Еллар үтү белән Ягъкуб нәселе зур бер кавемгә әверелә, аларны Исраил балалары дип атый башлыйлар. Чөнки бу кавемнең башында торган Ягъкуб г.с. нең икенче исеме Исраил була. 


Гасырлар дәвамында Исраил балалары Мисыр җирләрендә иминлектә көн итәләр. Ләкин тәхеткә Рамзес II килүе белән тыныч тормыш бетә. Мисырлылар Рамзес II Фиргавен дип тә атаганнар, аларның телендә бу сүз “патша” дигәнне аңлата. Фиргавен бик явыз һәм рәхимсез кеше була. Ул Исраил балаларын кол итә. Аларны зур-зур биналар, пирамидалар төзергә, бик авыр эшләрне башкарырга мәҗбүр итәләр. Фиргавен әмерләре тиешенчә үтәлсен өчен махсус тикшереп-күзәтеп торучылар билгеләнә.


Шул вакыттан бирле Исраил балалары курку һәм кайгы эчендә яши башлыйлар.

Муса г.с. нәселе


Үз халкының тарихы турында Муса г.с. әнисеннән ишетеп белә. Ул аңа Ибраһим г.с. нең ни рәвешле потларны җимерүе, аннары халык тарафыннан утка ташлануы, утның могҗизалы рәвештә Ибраһим г.с. не яндырмавы хакында сөйли; Исраил балаларының Ибраһим г.с. нәселеннән икәнлеге хакында хәбәр итә. Муса г.с. абыйлары тарафыннан алданып, Мисырга кол булып сатылган һәм соңыннан мәшһүр шәхес булган Йосыф г.с. кыйссасын тыңларга яраткан. Йосыф г.с. үз кавемен Мисырга алып килгән һәм алар шунда яшәп калганнар. 

Карта: Атлантик океан, Африка, Гарәбстан, Һиндстан, Һинд океаны, Урта диңгез, Мисыр, Нил, Синай, Кызыл диңгез, Мәдйән.
Мисыр җире


Мисыр - Африка кыйтгасының төньяк-көнчыгыш өлешендә урнашкан һәм үзенең пирамидалары белән бөтен дөньяга танылган ил. Аның тарихы безнең эрага кадәр чама белән 3000 ел элек башлана. Күп гасырлар дәвамында Мисыр халкы мәҗүсилектә яшәгән: потларга табынган, сихерчелек белән шөгыльләнгән. Муса г.с. килгәнче алар илаһи хакыйкәть, илаһи көч хакында берни белмәгәннәр. VII гасыр азакларына таба Мисыр мөселман дәүләтенә әйләнә.

2. Муса г.с. нең дөньяга килүе
Карта: Мисыр, Нил, Урта диңгез, Синай, Мәдйән, Кызыл диңгез.


Көннәрдән бер көнне Фиргавен янына бер күрәзәче килеп, тиздән Исраил балалары арасында аның дәүләтен җимерәчәк кеше туасын хәбәр итә. Фиргавен ачуыннан нишләргә дә белми. Ахыр чиктә, исраил халкының дөньяга килгән һәрбер баласын үтерергә әмер бирә.


Шушындый авыр вакытта, Йокабид исемле тәкъва исраил хатыны бер ир бала таба. Аңа Муса дип исем кушалар. Мусаның атасы Гыймран исемле була. Ата-ана рәхимсез Фиргавен гаскәренең Исраил кавемендә туган һәрбер сабыйны күзәтеп баруын һәм Мусага да үлем куркынычы янавын бик яхшы аңлый. 


Нәкъ менә шушы вакытта Аллаһ нишләргә белмәгән анага улының бөек пәйгамбәр булачагын могҗизалы рәвештә белгертә. Йокабид кечкенә Мусаны кәрҗингә салып, Нил елгасы буйлап агызып җибәрергә тиеш була. Аллаһ Муса г.с. нең сау-сәламәт килеш анасы янына әйләнеп кайтачагын вәгъдә итә.


Йөрәге өмет белән тулы ана Аллаһның әмерен үти. Ләкин аның йөрәге телгәләнә, тынычлык тапмый. Ул елга буена төшә һәм бала яткан кәрҗинне ипләп кенә суга сала. Муса г.с. нең апасы Гөлсем энесе белән нәрсә буласын үз күзе белән күрер өчен яшеренеп, кәрҗинне күзәтергә кала. 

Нил елгасы


Нил Мисырның иң зур елгасы. Аның озынлыгы 6700 км. Елга Виктория күле янында башлана. Нил Мисыр һәм  Судан илләре аша үтеп Урта диңгезгә коя. Аның сулары бөтенләй яңгыр төшмәгән туфракларга дым алып килә. Кешеләр Нил суларын бик борынгы заманнардан бирле җирне сугару өчен кулланганнар. Нил акмаса, ул җирләрдә зур-зур яшел болыннар да, уңайлы яшәү шартлары да булмас иде. 

3. Елгадагы кәрҗин

Нил елгасының йомшак дулкыннары кәрҗиндә яткан кечкенә Мусаны агым уңаена алып китәләр, әмма Гөлсем кәрҗиннән күзен алмыйча яр буйлап күзәтеп бара. Кәрҗин Фиргавен сарае янындагы ярга килеп туктагач, ул гаҗәпләнү һәм борчылудан нишләргә дә белмичә аптырап кала. Бу вакытта сарай хезмәтчеләренең берсе баланы күреп рәхимсез Фиргавеннең хатыны патшабикә Асиягә илтеп тапшыра.


Патшабикә явыз иреннән аермалы буларак, ярдәмчел һәм миһербанлы хатын була. Кәрҗинне ачып, анда яткан кечкенә малайны күргәч, Асия гаҗәпләнүдән: “Йә Хода! Нинди сокландыргыч сабый, аны яратмыйча мөмкин түгел”, - дип кычкырып җибәрә.


Кәрҗин эчендә табылган бала хәбәре сарайда бик тиз тарала. Фиргавен бу хакта ишеткәч: “Берәр исраил хатыны баласын шулай коткармакчы булгандыр”, - дип уйлап куя, чөнки үзе яңа туган һәрбер сабыйны үтерергә кушкан була. Фиргавен бу баланың да гомерен өзергә әмер итә. Ләкин патшабикә иренә: “Минем өчен дә, синең өчен дә күз карасы кебек бер куаныч булыр. Аны үтермә, зинһар”, - дип ялвара. Асия малайны үз тәрбиясенә алырга уйлый. “Мин аның акыллы кеше булып үсеп җитәчәгенә һәм үз улыбыз кебек булачагына ышанам,” – ди ул иренә. Фиргавен үзенә каршы сүз әйткәне өчен бик каты котырына. Ләкин Асиянең ялварып сораулары залимнең йөрәген йомшарта. Ахырда, ул патшабикәгә малайны сарайда тәрбияләргә рөхсәт бирә. 


Ниһаять, Асия җиңел сулап куя. Шул вакыт табылдык бала кинәт еларга тотына. Берничә сөт анасын чакыртып карасалар да, сабыйның елавы басылмый. Коръәндә моның хакта болай язылган: “Без аңа сөт аналарының имчәкләрен имүне тыйдык.”
Пирамидалар


Пирамидалар моннан берничә мең ел элек төзелгәннәр һәм Мисыр патшаларының төрбәләре булып торалар. Бүгенге көндә 70 пирамида билгеле, тик аларның 16 да гына кем күмелгәне мәгълүм. Пирамидалар күбесенчә чүлдә, “Җиңүче шәһәр” дип аталган Мисыр башкаласы Каһирәдән берничә километр көнчыгыштарак урнашкан. Иң танылган өч пирамида Гиза дигән җирлектә төзелгән  (барлыгы бу территориядә дүрт пирамида урнашкан, соңгысы 1932 елда табылган). Иң зур Хеопс пирамидасы б.э.к. 3733 – 3666 елларда яшәгән IV Фиргавен династиясе вәкиле өчен төзелгән. Аның биеклеге – 146,6 м, һәр буйның озынлыгы нигезеннән үлчәгәндә – 233 м. Нигез мәйданы – 53000 м2. Бу пирамиданы 20 ел дәвамында якынча 100 000 кеше төзегән. Таш блокларының гомуми авырлыгы 6 000 000 тонна. Хәзерге вакытка кадәр әлеге төрбәләрне төзү өчен нинди техник чаралар кулланылганы билгесез булып кала бирә.

4. Могҗизалы кавышу

Сабыйның бу кыланышын нәрсәгә дип тә юрарга белмәгән сарай халкы аптырашта кала. Ләкин кәрҗин артыннан күзәтеп барган Гөлсем малайны карый алырдай “сөт анасы” булуы хакында патшабикәгә хәбәр итә. Бу сүзләрне ишетеп тынычланган Асия шунда ук бу хатынны сарайга китерергә куша.

Йокабид сарайга килгәч, Асия каршында басып торган әлеге хатынның табылган бала анасы икәнлеген белмичә, хәлнең нәрсәдә икәнен аңлатып бирә һәм сабыйны аңа суза. Анасы кулына күчкән бала шунда ук елавыннан туктый. Патшабикә моңа бик нык куана, чөнки сабыйның тормышы куркыныч астында түгел.


Коръән бу хакта: “Шулай итеп. Аны анасына кайтардык. Күзе-йөзе яктырсын дип, кайгыдан бетерешмәсен, дип. Аллаһның вәгъдәсенә шик белдермәсен. Хак икәнен белсен, дип”(Коръән 20:40). Шулай итеп Аллаһның вәгъдәсе үтәлә.

Улы белән кавышкан бәхетле ананың йөрәген Аллаһ шөкер хисләре белән тутыра.  “Кара әле син Ходайның рәхмәтен, - дип уйлый ул,- минем улым Исраил халкының яңа туган балаларын үтерергә әмер иткән Фиргавен сараенда тәрбияләнәчәк.”

Иероглифлар


Борынгы мисырлылар иероглиф дип аталган язу төрен кулланганнар. Биредә рәсем һәм символлар тартык авазларны белдергән. Әлеге язу без аңлаган алфавит рәвешендә булмаган.


Иероглифларны “илаһ сүзләре” дип атап йөрткәннәр. Алар рәсми кәгазьләрне язу өчен генә кулланылган. Ул вакытта, ягъни б.э.к. 3000 ел элек, Мисыр халкының бик аз өлеше генә укый-яза белгән. Әлеге кешеләрнең күбесе фиргавен сараенда рәсми кәгазьләрне яза белгән өчен җәмгыятьтә югары урын алып торганнар. Фиргавеннәр еш кына аларга мөрәҗәгать иткән, димәк дәүләт белән идарә итү дә күпмедер дәрәҗәдә бу кешеләргә бәйле булган. Баштарак язу өчен мисырлылар таш тактачыклар куллансалар, соңыннан папирустан кәгазь ясарга өйрәнгәннәр.

Иероглиф язуында тартык авазларны аңлаткан билгеләр рәсемнәр, идеограммалар белән кушылган, шул рәвешле сүзнең мәгънәсе белдерелгән. Мисыр халкының язуында сузык авазлар юк. Идеографик символлар хисабына сүзләр бер-берсеннән аерыла. Мәсәлән, “сыер” сүзе түбәндәгечә язылган: 

Беренче өч билге фонетик мәгънәне белдерә, аларны “jht” дип укырга кирәк; дүртенче билге идеограмма, ул сүзнең сыер турында икәнлеген аңлата.

Кайбер сүзләр бик еш кулланылу сәбәпле, аларны идеограмма белән генә язганнар. “Кешеләр” дигән сүз, мәсәлән,  ʧ  рәвешендә язылган.

Борынгы Мисыр цивилизациясе беткәннән соң, кешеләр иероглифлар белән уку-язуны онытканнар. 1799 елда Напалеон армиясенең гаскәриләре Мисырда ниндидер язмалар төшерелгән кара таш табалар. Галимнәр табылдыкны тикшергәннән соң, биредә борынгы Грек һәм борынгы Мисыр телендә параллель рәвештә язылган бер үк текст булуын ачыклыйлар. Соңыннан “Розет” дип аталган бу таш иероглифлар серен чишәргә ярдәм итә.
5. Муса г.с. нең  балачагы

Фиргавен сараеның зур-зур заллары һәм бүлмәләре кечкенә Мусага гаҗәеп серле бер дөнья кебек тоела. Патшабикәнең тәрбиягә алынган баласы, хәдим вә сакчыларның сөеклесе Муса еш кына сарай буйлап йөри, уйный һәм бакчаларда йоклый. Ул озын коридорлар буйлап чабып йөри, ашханә, остаханә бүлмәләренә керә, балта осталары, ташчылар, чүлмәкчеләр һәм зәркәнчеләр белән сөйләшергә ярата. 


Патшабикә Муса г.с. белән көнгә берничә сәгать уздыра. Ул аңа төрле хикәяләр сөйли, Мисыр халкының телен өйрәтә. Йокабид исә Мусага үз кавеменең зирәклеген, акыл хәзинәсен сеңдерергә тырыша. Ул аңа Ибраһим, Ягъкуб, Йосыф кебек бөек пәйгамбәрләр, Исраил халкының Аллаһка тирән ышанулары хакында сөйли.

Мусага Мисыр халкы телендә иркен сөйләшүе кыенрак булса да, ул үзен сәләтле бала итеп күрсәтә. Ләкин бер әйбернең мәгънәсенә ул һич төшенеп җитә алмый: ни өчен Мисыр халкы шулкадәр күп илаһларга гыйбадәт кыла. Ул һаман шушы сорауга кайта, Сарай бакчаларында сәйран кылып йөргәндә ул хакта уйлана, җае чыккан саен бу сорауны Йокабидка да бирә. Анасы исә аңа Аллаһны берлеге, Мусаны үлемнән коткаруы һәм киләчәктә бөек шәхес булып җитәчәге турында сөйли.


Шунлыктан Муса г.с. эченнән анасы сүзләренең хак икәнлегенә ышанып үсә.

Фиргавеннең рәхимсезлеге


Бу барельефта Фиргавеннең хадимнәре белән нинди мөгамәләдә булганлыгы сурәтләнә. Биредә ул бер кешене чәченнән тоткан.


Муса г.с. туган дәвердә, ягъни б.э.к. 13 гасырда, бөтен Исраил халкы кол дәрәҗәсенә төшерелгән була. Мисыр белән Фиргавен һәм руханилар катлавы идарә итә. Алар Исраил халкын үзләреннән түбән санаганнар һәм кирпеч ясау, җир сөрү, авыр йөк күтәрү, Мисыр халкына хезмәтче булу кебек түбән эшләргә генә сәләтле дип уйлаганнар.

6. Көтелмәгән фаҗига


Шулай бер вакыт шәһәр урамнары буйлап йөргәндә Муса г.с. ике ир- ат сугышына тап була. Аларның берсе исраил кавеменнән, икенчесе Фиргавен кешеләреннән, ягъни кыйбти була. Җиңелә башлаган Исраил кешесе ярдәм сорап аваз сала. Арага кергән Муса г.с. нең кыйбтине этеп җибәрүе була, ул егылып каты бәрелә һәм шунда ук җан тәслим кыла. Моны күргән исраил кешесе куркып кача. Бу вакытта якын тирәдә беркем дә булмый һәм Муса г.с. тизрәк сарайга кайтып китә.

Үтерелгән кеше Фиргавеннең якыннарыннан берсе булып чыга. Муса г.с. аны үтерергә теләмәгән була. “Бу шайтан мәлгуньнең эше булса кирәк. Адәм баласының җан дошманы мине хак юлдан адаштырмакчы була,” – дип уйлый Муса г.с. Ачу һәм нәфрәтнең үзендә булган иң күркәм сыйфатларны юкка чыгарганын яхшы аңлаган Муса г.с.: “Йә Раббым, мин үз-үземә золым кылдым, ярлыка мине”, - дип Аллаһка ялвара (Коръән 28:16).

Икенче көнне Муса г.с. кабат шәһәргә бара. Бу юлы ул үзен саграк тотарга тырыша. Ни гаҗәп, Муса г.с. ярдәм чакырып торган әлеге исраил  кешесенә кабат юлыга. Ул бу кешенең җәнҗалчы булганын аңлый һәм янына килеп дуамал эшләрдән тыелырга киңәш итә. Ләкин теге адәм: ”Муса, әллә инде син мине дә үтермәкче буласыңмы? Синең җир йөзендә золым кылып, гаделлектән тайпыласың килә ахры ”, - дип җикеренә.


Фиргавен кыйбтине үтергән кешенең кем икәнен белә калса, үзенә бик кыенга киләчәген аңлаган Муса г.с. куркуга төшә. Шул вакытта ул үзенә таба бер кеше йөгергәнен күреп ала. Килә-килешкә бу кеше аңа: “Яхшылап тыңла, Муса! Фиргавен хезмәтчесенең үтерелгәнен белеп алган. Хәзер сарай әһелләре сине юк итү җаен эзлиләр!”- дип кычкыра. Туктап хәл җыйгач: “Мин сиңа яхшылык кына телим. Хәзер үк качу ягын кара!” - дип өсти.


Муса г.с. хәлнең авыр икәнлегенә бик тиз төшенә. Фиргавеннең үче озак көттермәячәге көн кебек ачык була, димәк аңа Мисырны ташлап китәргә туры киләчәк. Муса г.с. Аллаһка ялварып: “Йә Раббым, мине залим кешеләрдән коткар”, - дип дога кыла.

Мисырдагы тормыш


Бу рәсемдә сез Мисырда табылган төрле формадагы чүлмәкләрне күрәсез. Алар б.э.к. 800 – 600 елларда кулланылганнар.

Фиргавен һәм Асия


Фиргавен Рамзес II бик явыз патша була. Ул еш кына халкын җәберли торган кануннар чыгара. Бигрәктә Исраил халкы газап чигә. Фиргавен үзенең бар нәрсәне дә булдыра алганына тәмам ышана башлый. Бөтен җир һәм сулар аныкы гына дип уйлый. Кешеләргә Фиргавен илаһ буларак тәкъдим ителә. Алар аңа табынырга, хәҗәтләрен аннан гына сорарга тиеш булалар. Барысы да аннан курка.


Патшабикә Асия исә тәкәббер иреннән аермалы буларак иманлы хатын була. Нәкъ менә Асия Муса г.с. не үлемнән коткарып кала һәм үзе карап үстерә. 

7. Мосафир һәм карт


Муса г.с. йөрәгенә якын булган Мисырдан ераклашып, берничә көн чүлдә йөри. Үзе эченнән генә: “Йә Аллаһым, мине туры юлга күндер. Миңа синең ярдәмең бик кирәк!”- дип дога кыла.

Бара торгач, Муса г.с. Мәдйән дигән җиргә килеп җитә.  Гәкабә култыгы ярындагы бер кыяның күләгәсендә хәл җыеп утырганда ул янәшәдә генә берничә ирнең коедан су алып малларына эчергәнен күрә. Бер читтәрәк ирләр янына килергә кыенсынып шулай ук көтүләрен эчерергә төшкән ике кыз да басып тора. Муса г.с. аларга булышырга уйлый. Ул утырган җиреннән торып, кызларның куйларына су эчертеп кайта. Алар рәхмәтләрен әйтеп кайтып китәләр. 

Күпмедер вакыт үткәннән соң, кызларның берсе әйләнеп килә һәм: “Әтием сине үзенә кунакка чакыра. Аның сиңа ярдәмең өчен рәхмәтен белдерәсе килә”, - дип әйтә. Кызларның әтисе бик тәкъва кеше, Шөгаеб пәйгамбәр булып чыга. Ул Муса г.с. гә үзенең рәхмәтен белдерә, аның Мисырдан качу кыйссасын игътибар белән тыңлый.


Шөгаеб г.с. бу билгесез егетне гадел һәм батыр булганы өчен ошатып куя. Ул үзе олы яшьтәге карт, ялгыз гына яши һәм ярдәмгә мохтаҗ була. “Әгәр миндә сигез ел хезмәт итсәң, - дип әйтә Шөгаеб г.с., - мин сине кызларымның берсенә өйләндерәм. Ун ел эшләргә теләсәң – ихтыярың. Мин сине ирексезләмимен. Аллаһ теләсә, син мине һәрчак игелекле кеше буларак белерсең” (Коръән 28:27).

Муса г.с. гаҗәпләнә һәм бу көтелмәгән тәкъдимгә рәхәтләнеп риза була. “Аллаһның рәхмәте никадәр киң!”- дип уйлап куя ул.

Карта: Мисыр, Нил, Урта диңгез, Синай, Мәдйән, Кызыл диңгез.

Мәдйәнгә качу

Мәдйәндә кәнганиләр белән күршедә генә бер гарәп кабиләсе яши. Алар Гарәп чүле читендәге Гәкабә култыгы буенда гомер сөрә. Муса г.с. вакытында кабиләләр нигездә Синай ярымутравының төньяк – көнчыгышында урнашкан булганнар. Яшәгән урыннары тирмәләр, асраган терлекләре сарыклар, куйлар була. Үзләре дөяләрдә күченеп йөриләр. 

Муса г.с. нең ил кыдырып йөрүе
 Мәдйәнгә килеп, Шөгаеб г.с. нең гаиләсенә эләгер алдыннан, Муса г.с. кырыс һәм тереклек бөтенләй диярлек булмаган Синай чүлен айкап йөри.
Шөгаеб г.с. Муса г.с. не сәламли

Шөгаеб г.с. Муса г.с. гә әйтә: “Хактыр ки, Аллаһ сине минем янга китерде. Мин Ибраһим улы Ягъкуб улы Йосыф г.с.  токымыннан. Аллаһ сине Мисырдан монда көтүче булып йөрер өчен түгел, ә миннән гыйлем вә хикмәт өйрәнер өчен чыгарды, чөнки мин үзем дә пәйгамбәр.” Шөгәеб г.с. Муса г.с. гә аның тормышына инде бернинди дә куркыныч янамавын әйтә.

8. Мәдйәндә узган еллар


Шулай  итеп, Муса г.с. тормышының яңа сәхифәсен ачып җибәрә. Ул Шөгаеб г.с. нең Сафура исемле кызына өйләнеп, биек таулар һәм иксез-чиксез чүлләр белән әйләндерелеп алынган, искиткеч матур табигатьле Мәдйән үзәнлегендә яши башлый. Аның тормышына яңадан тынычлык һәм иминлек килә. Муса г.с. мөһим бер әйберне аңлый: Аллаһка тулысынча тәвәккәл кылган иманлы бәндә, ни рәвешле икәнлеге билгесез булса да, һичшиксез ярдәм табачак.

Муса г.с. бу комлы һәм кыялы илне, аның кешеләрен чын күңелдән ярата башлый. Ул Шөгаеб г.с. нең көтүен көтә, малларын эчерергә алып төшә, Мәдйәннең искиткеч матур табигәтенә сокланып, сәгатьләр буе йөри ала. 

Муса г.с. һәрвакыт хакыйкатькә төшенү теләге белән яна. Ул сәгатьләр буе Шөгаеб г.с. белән сөйләшә, бик күп сораулар бирә, аның бигрәк тә табигать, кеше яшәеше, Аллаһы Тәгалә хакында күбрәк беләсе килә. Шул рәвешле, Шөгаеб г.с. Муса г.с. гә бар белгәнен сөйли, хикмәткә өйрәтә.


Сигез ел узгач, Муса г.с. ирекле кешегә әйләнә. Мәдйәнне яратса да, ул беркайчан да үзенең туган - үскән җирен, явыз Фиргавен кулы астында газап чиккән газиз халкын онытмый, аларга ничек булса да булышырга хыяллана. Шөгаеб г.с. нең фатихасын алганнан соң, Муса г.с. гаиләсе белән бергә Мәдйәннан чыгып китә һәм кире Мисырга юнәлә.
Җәбәл Муса

Синай ярымутравының көньяк өлешендә урнашкан кайбер тау түбәләре Җәбәл Муса, ягъни Муса Тавы дип атала. Бу исем Муса г.с.нең Мисырга кайтышлый һәм Исраил халкын Синай ярымутравы аша алып барганда булып узган вакыйгаларга бәйле искә төшә.

Кечкенә көтүче кыз


Муса г.с. Мәдйәндә яшәгән чорда, кыздырып торган кайнар көньяк кояшы астындагы тау, үзәнлекләрдә куй һәм кәҗә көтүләрен көтә. Пәйгамбәрләрләрнең күбесе көтүче булган.
9. Янып торган куаклык

Муса г.с. гаиләсе белән ташлы һәм тереклек бөтенләй диярлек булмаган чүлдән Синай тавы ягына таба бара. Кыш булганлыктан, кичен бик нык салкынайта, караңгы төшкәч үзәккә үтеп керердәй җил күтәрелә һәм Муса г.с. үзенең адашканлыгын аңлый. Ул тукталып, иртәнгә кадәр көтергә карар кыла. Тирә якка күз салгач, Муса г.с. кайдадыр еракта, тау итәгендә янып торган учак күрә. “Мин ут күрәм, – дип әйтә ул юлдашларына. – Монда көтеп торыгыз, ә мин барып, белешеп килим. Учак булса, җылыныр өчен утлы кисәү алып килермен,” – ди.

Төнге караңгылыкны ерып Муса г.с. ахыр чиктә ут күренгән җиргә барып җитә һәм янып торган агач күрә. Аңа якынлаша башлагач, агачның башыннан бер тавыш ишетелә: “Әй, Муса! Хактыр ки, Мин ул – синең Раббың, Мин. Әйдә, башмакларыңны сал. Син мокатдәс (изге) Тува үзәнендә. Мин сине (пәйгамбәр итеп) сайладым. Хәзер инде вәхий ителәчәкләрне тыңла. Шик-шөбһәң булмасын, Аллаһ ул – Мин, Мин. Миннән башка илаһи кодрәткә ия һичберкем юк. Шулай булгач, син Миңа гыйбадәт кыл, Мине зикер итеп, намазыңны (калдырмыйча) дөрес итеп укы. Ул сәгать (Кыямәт көне), һичшиксез, киләчәк. (Ләкин) Мин (аның кайчан киләсен) белгертмимен. Һәркем ни кылса, шуныңча әҗер алсын, дип.” (Коръән 20:11 – 15).

Муса г.с. бу сүзләрне дәшмичә генә, хәрәкәтсез басып калган килеш тыңлый. Үзе дә теләмәстән, аның тәне калтырана башлый. Ләкин ул куркуын җиңәргә тырыша. Аннары аяк киемнәрен салып, тез йөгенә. Аллаһ: “Синең уң кулыңда нәрсә ул, әй Муса?”, - дип сорау бирә. Муса г.с.: “Бу минем таягым. Мин аңа таянып йөримен, сарыкларым өчен агачлардан яфраклар коеп төшерәмен. Мин аны башка хәҗәтләремне үтәр өчен дә кулланам”, - дип җавап кайтара. Аллаһ: “Ташла таягыңны, әй Муса!”, - дип боера.

Муса г.с таягын җиргә ташлавы була, ул шунда ук, бөтен гәүдәсе белән боргаланган, зур бер еланга әверелә. Муса г.с. читкә сикерә һәм коты алынудан йөгереп китәрдәй була. Ләкин Аллаһ: “Курыкма, ал аны. Без таягыңны элекке халәтенә кайтарырбыз. – дип әйтә. – Минем хозурда пәйгамбәрләрем беркайчан да хәвефләнмәс. Гөнаһ кылып, аннары изге гамәлләр эшләүчеләрнең тәүбәләре кабул ителер һәм аларга Үземнең рәхмәтемне төшерермен.”
Синай тавы (аны Синин, Синаг дип тә йөртәләр)


Мәдйәннан Мисырга таба барганда, Муса г.с. Синай тавының итәгендә янып торган куак күрә. Ут булган җиргә  якынрак килгәч, аның белән Аллаһы Тәгалә сөйләшә башлый. Ул Муса г.с. гә аятьләрен күрсәтә һәм Үзенең фәрманнарын Фиргавенгә ирештереп, аны хак юлга чакырырга боера.
10. Аллаһ Муса г.с. белән сөйләшә 

Курыккан хәлдә Муса г.с. елан янына бара һәм аны күтәрергә тели. Чак кына орынуы була, елан шул ук мизгелдә киредән таякка әверелә. Моннан соң, Аллаһы Тәгалә Муса г.с. гә кулын куенына тыгып алырга әмер итә. Муса г.с.  шулай эшләгәч, кулыннан яп – якты нур бөркеп тораганын күрә.

Аллаһ Муса г.с. гә шушы ике могҗиза белән Фиргавен янына барып, аны туры юлга чакырырга боера.


Муса г.с. не шик-шөбһә биләп ала. Ул Аллаһка: “Йә Рабби, мин аларның бер кешесен үтердем, алар да мине үтерәчәкләр”, - дип ялвара. Муса г.с. аңа ышанмаслар, ул аңлаешлы итеп сөйли алмас һәм, гомумән, сөйләшү сәләтен югалтыр дип хафалана. Аның йөрәге кабат курку катыш шом белән тула башлый, шуңа ул Аллаһтан ярдәм сорап: “Йә Раббым, залимнәрнең каршылыгына сабыр итәр өчен күңелемне киң кыл. Эшләремне җиңеләйт һәм, тыңлаган кешеләр сүземне аңласын өчен, телемнән төенне чиш. Миңа үз туганым Һарунны ярдәмче итеп бир. Аның белән минем куәтемне ныгыт. Һәм аны пәйгамбәрлек эшендә миңа ярдәмче иптәш кыл. Сине данларбыз. Сине өзлексез зикер итәрбез, иншаллаһ”, - дип дога кыла (Коръән 20:25-34).

Һарун г.с. Муса г.с. нең олы абыйсы була. Муса г.с. үзенең оста теллелеге белән аерылып торган Һарун г.с. не чын күңелдән сөя һәм хөрмәт итә. Исраил балаларын үтерергә дигән явыз фәрманга кадәр дөньяга килсә дә, Һарун г.с. уяулыгын җуймый. Аның беркайчан да Фиргавен сараена аяк басканы булмый. Һәркайчан Муса г.с. әнисенең өена кайткан саен, ике туган сәгатьләр буена Мисыр хәлләре хакында сөйләшеп утыралар. Шушы мизгелдә, авыр сынауларны бергәләп үтәр өчен,  Муса г.с. Аллаһтан үзенә ярдәмче итеп абыйсы Һарун г.с. не сорый.

Аллаһ Тәгалә: “Сораган нәрсәң сиңа бирелде, йә Муса”, - дип җавап кайтара.

10 васыять (гаһед)
Муса г.с. гә Синай тавында иңдерелгән изге фәрманнар Ун васыять дип атала. Коръәндә бу хакта болай диелгән: “Соңра Мусага изге гамәл кылучылар өчен һәрнәрсәне тулысынча аңлаткан китапны бирдек, ул китап һидәят һәм рәхмәт итеп бирелде, шаять Раббыларына юлыгачакларына ышанырлар” (Коръән 6:154).
Бу васыятьләр Аллаһы Тәгаләнең әмерләрен үтәп яшәргә теләгән һәрбер кеше өчен иңдерелгән.

Алар Коръәндә дә искә алына:

1. Аллаһка һичкемне, һичнәрсәне тиңдәш кылмагыз.

2. Ата-анага изгелек күрсәтегез.

3. Ач калудан яки тәрбияләп үстерү мәшәкатеннән куркып балаларыгызны үтермәгез.

4. Начар гамәлләрнең ачык эшләнә торганнарына да, яшерен эшләнә торганнарына да якын бармагыз.

5. Аллаһ рөхсәтеннән башка, мәҗбүрият булмаганда, Аллаһ мөхтәрәм кылган җанны хаксызга кыймагыз, ягъни гаделсезлек илә кеше үтермәгез.
6. Ятим бала малына якын бармагыз, мәгәр гаделлек белән генә барыгыз, ягъни үзләренә файдалы булган эшләргә генә сарыф кылыгыз. Үсеп җитсәләр, малларын үзләренә тапшырыгыз.

7. Сәүдә эшләрендә үлчәүне төгәл тотыгыз. 
8. Хөкем иткәндә, якын кардәшләрегез булса да, гаделлек белән хөкем итегез.

9. Аллаһы Тәгаләгә биргән вәгъдәләрегезне үтәгез.

10. Коръән белән күрсәткән бу юлым, шөбһәсез, сезнең өчен туры юлымдыр, шул туры юлга керегез! Вә Мин күрсәткән юлдан башка юлга кермәгез. Әгәр башка юлларга керсәгез, ул юллар сезне Аллаһ юлыннан аерыр.

(Коръән 6:151-153)

11. Муса г.с. Аллаһ сүзен Мисырга җиткерә


Аллаһның  аятьләрен күреп һәм Аның әмерен үтәү нияте белән Муса г.с. Мисырга юл тота. Анда ул кешеләргә үзе белән булып узган хәлләрне сөйли, ләкин беренче мәлдә ышанучылар бик аз була. Күпчелек Фиргавен һәм аның яраннарыннан курка.

Муса г.с. аларга: “Әй кавемем! Әгәр сез Аллаһка иман китерсәгез һәм Аның тәкъдиренә буйсынсагыз, эшләрегезне Аңа тапшырыгыз”, - дип әйтә. Алар: “Без Аллаһка гына тәвәккәл кылабыз. Әй Раббыбыз, безне залимнәрдән җәбер-золым ирештереп имтихан кылма, рәхмәтең белән коткар безне кәферләр гөруһыннан”, - дип ялваралар.

Муса г.с. нең вакытын заяга уздырасы килми. Ул кичекмәстән абыйсы Һарун белән Фиргавен сараена юнәлә. Әйтергә кирәк, Муса Мәдйәндә яшәгән дәвердә Рамзес II вафат була һәм тәхеткә аның улы Фиргавен Меренптах утыра. Ул Муса г.с. не шунда ук таный, чөнки алар бергә үскән булалар. Ләкин Меренптах һәм аның хезмәтчеләре Муса г.с. өндәгән хак юлдан баш тарталар. Җитмәсә: “Кавемдәшләре безгә буйсынган бу ике әдамгә без ник иман китерик?” - дип өстиләр (Коръән, 23:47).

Муса г.с. хак юлга өндәвен дәвам итә: “Мин Аллаһның рәсүле һәм Аның турында хаклыкны гына бәян итәм. Мин сезнең Раббыгыздан ачык аятьләр, могҗизалар белән килдем. Исраил халкын минем белән җибәрегез.”


Бу сүзләргә Фиргавеннең бик нык ачуы килә. Ул:

- Кем соң синең Раббың, әй Муса? – дип сорый.
- Безнең Раббыбыз барча тереклекне яраткан һәм туры юлга күндергән Зат, - дип җавап бирә Муса г.с.
- Алайса моңарчы килеп киткән нәселләр ни хәлдә? - дип сорый Фиргавен.
- Алар хакында мәгълүмат минем Раббым хозурында, Ләүхел Мәхфуздадыр. Аллаһ бервакытта да хаталанмый һәм бернәрсәне дә онытмый. Ул җир йөзен сиңа бишек кылган һәм аның өстендә йөрер өчен юллар ясаган. Ул күктән сиңа һәм барча җан ияләренә су иңдерә. Ул су белән төрле үсемлекләр үстерә. Раббым Аллаһ: ”Тукланыгыз һәм малларыгызны ашатыгыз. Дөреслектә, фикер ияләренә монда уйланырлык аятьләр бар. Без сине җирдән яраттык һәм җиргә кайтарачакбыз, соңыннан кабат җирдән тергезербез дә”, - дип әйтә.
Көрәш дәвам итә


Муса һәм Һарун г.с. нең Фиргавен белән очрашуы озын һәм аяусыз көрәшнең башы була. Аллаһның әмерен үтәп, алар Фиргавенне хакыйкатьне кабул итәргә, җирдә золмәт кылуны, хаксызга кеше рәнҗетүне туктатырга, Исраил халкын коллыктан азат итәргә чакыралар. Ләкин Фиргавендә Аллаһның пәйгамбәрләренә һәм аларга иярүчеләргә карата дошманлык хисе артканнан арта гына бара.

Башта Фиргавен Муса һәм Һарун г.с. не туктату ниятеннән аларны сихерчеләр белән ярыштыра, ләкин җиңелүгә дучар була. Бу вакыйгадан соң да Фиргавен пәйгамбәрләрнең үгетләүләрен кабул итми.


Ялганнары өчен җәза күрәчәге хакында,  Аллаһ Фиргавенне алдан ук кисәтеп куя. Моннан соң озак та үтми, Аллаһ сүзләрен дәлилләп “Мисыр газаплары” башлана.
12. Фиргавеннең Муса г.с. гә: “Йә әле, күрсәт могҗизаларыңны” дип әйтүе
 Фиргавен тәхетендә утырган килеш, үзенең коллары дип саналган ике исраил кешесенә мыскыллаулы караш ташлый. Аннары соң каты сүзләр әйтеп, Муса г.с. нең бер мисырлыны үтергәнен исенә төшерә. “Сине кечкенә яшеңнән бирле тәрбияләүче без түгелме? Безнең арада берничә ел яшәүче син түгелме? Ләкин рәхмәт әйтер урынга, син шушындый гамәл кылдың” – дип битәрли.
 Муса г.с.: “Әйе, мин ул эшне эшләдем, чөнки ул вакытта туры юлдан язган идем, шуңа сездән качтым да. Ләкин Аллаһ мине хикмәткә өйрәтте һәм пәйгамбәрләрдән кылды. Шуның өчен генә сез миңа тел тидерәсезме? Ләкин сез үзегез бит Исраил балаларын коллыкка төшердегез,” – дип җавап бирә.
Шунда Фиргавен: “Бу галәмнең Раббысы кем соң?”, - дип сорап куя. Муса г.с. исә: “Җир вә күк һәм алар арасында булган бар нәрсәнең Раббысы – Аллаһтыр,” – дип әйтә.
“Ишеттегезме сез, моның нәрсә дигәнен?”, - дип кычкырып җибәрә шунда Фиргавен түрәләренә карап. 
Моңарчы беркемнең дә аның белән шулай сөйләшергә батырчылыгы җитмәгән була. 
Ләкин Муса г.с. дәвам итеп: “Ул синең һәм сиңа кадәр яшәгән токымнарның Раббысыдыр!” – ди. Фиргавен аның сүзләренә каршы: “Сезгә илче итеп җибәрелгән бу кешене мотлак җен алыштыргандыр” - дип көлемсерәп кенә куя.
Муса г.с. аның сүзләренә колак салмыйча, тыныч кына дәвам итә: “Ул  - Аллаһ көнчыгыш һәм көнбатышның Раббысыдыр, әгәр аңлаган булсагыз!”

Фиргавен котырына-котырына: “Әгәр миннән башка илаһларга ышансаң, мин сине төрмәдә черетермен,” – дип төкерек чәчә.
“Хәтта сиңа ачык һәм ышандырырлык аятьләр күрсәтсәмдәме?” - дип сорый Муса г.с.
“Әгәр сүзләрең хак булса, күрсәт әйдә аятьләреңне!” – ди Фиргавен, ярсуыннан шартлар дәрәҗәгә җитеп.

Шунда Муса г.с. таягын җиргә ташлый һәм Фиргавен каршында әкәмәт дәү бер елан пәйда була. Шуннан соң, куенына кулын тыга, чыгарганда исә аннан тирә-якка якты нур бөркелә.
Фиргавен моннан мыскыллап кына көлә, ә түрәләре: “Бу кеше үзенең сихере ярдәмендә сине тәхетеңнән мәхрүм итмәкче була,” – дип әйтешә башлыйлар. Фиргавен бу ике “оятсыз” кешене акылга утыртырга кирәк дигән уйга килә. Ул Мисырның иң яхшы сихерчеләрен җыеп, Муса һәм Һарун г.с. белән ярыш уздырачагын игълан итә.
Исраил вәкилләренең җиңеләчәгенә шиге булмаган Фиргавен, ярышны якындагы бәйрәм көненә билгели.

13. Муса г.с. нең сихерчеләрәрдән өстен чыгуы

Зур ярыш мәйданы әкренләп кенә кешеләр белән тула башлый. Халыкның беркайчан да моның ише көч сынашу хакында ишеткәне булмый. Җитмәсә, Фиргавеннең шәхсән алыш мәйданына  килүе дә вакыйганың әһәмиятен бермә-бер арттырып җибәрә.
Иң мәшһүр сихерчеләр үзара пышылдаша-пышылдаша Фиргавен янына килеп, аны сәламләп бил бөгеп китәләр.  Ул да аларны дәртләндереп, җиңүгә ышынычларын арттырып баш кагып куя. Ләкин Муса г.с. аларны: “Хәсрәт сезгә! Аллаһ хакында белмәгән нәрсәләрне сөйләмәгез, югыйсә ул сезне газапка дучар кылыр. Аның турында ялган сөйләүчеләр беркайчан да уңышка ирешмәсләр! ” – дип кисәтә (Коръән 20:61).
- Кем башлап җибәрә? - дип сорый сихерчеләр Муса г.с. нән.

- Сез, - дип җавап бирә Муса г.с.

“Фиргавенгә дан! Без җиңәчәкбез!” дигән сүзләр кычкыра-кычкыра сихерчеләр үзләренең бау һәм таякларын җиргә ташлыйлар. Сихердән күзләре томаланган кешеләргә таяк һәм баулар шуышып йөргән еланнар булып күренә. Халыкның коты алына. 

Еланнар Муса г.с. алдында да ысылдап һәм әйләнеп йөри башлагач, ул бер мәлгә каушап кала. Ләкин Аллаһ аңа: “Әй Муса, курыкма! Дөреслектә, син җиңәчәксең. Дәхи, уң кулыңдагы таякны җиргә ташла. Таягың сихерчеләр кылган эшләрне Аллаһның кодрәте илә йотачак. Синдә булганы чындыр, ә аларныкы – ялган. Сихерчеләр ничек кенә тырышмасыннар, уңышка ирешмәсләр”, - дип әйтә
  Муса г.с. үзен кулга ала һәм Аллаһ кушканча эшли. Аның таягы җиргә тиюгә үк алагаем зур еланга әверелеп, тегеләрнең еланнарын берәм-берәм кабып йота: “Хаклык беленде һәм алар кылган гамәлләрнең ялган булуы расланды.”
Бар халык шакката. Сихерчеләр һәм Фиргавен әлеге көтелмәгән хәлдән өнсез калалар. Алар сихер гыйлемендә маһир булганга, моның сихер булмавына бик тиз төшенәләр. Бу чын елан була. Аны бары Аллаһ кына барлыкка китерә ала.
Кешеләр хәйран калып бер–берсе белән пышылдашкан арада, Муса г.с. исә иелеп еланны кулына ала һәм ул кабат үзенең элекке хәленә кайта, ягъни таякка әверелә.

Фиргавеннең җиңелүе чыгырыннан чыгара

Фиргавен һәм аның түрәләре меңләгән кеше алдында хурлыкка кала. Хәтта сихерчеләр дә Аллаһ хакыйкате алдында баш ия. Ләкин Фиргавен һәм аның кешеләре үзсүзләнеп: “Бу бит сихер генә, аталарыбыздан моның ише нәрсәләр хакында ишеткәнебез юк иде”, - дип кенә әйтәләр. 
Муса г.с. аларга: “ Минем Раббым яхшырак беләдер, кем Аның әмере илә ачык дәлилләр белән килде һәм кемгә ахирәттә уңыш булачагын. Дөреслектә, хаксызлык кылучы беркайчан да уңышка ирешмәс,” – дип җавап бирә (Коръән 28:38).

Фиргавеннең исраил халкына карата ачуы көннән-көн арткан, эзәрлекләүләр көчәйгәннән-көчәя барган чорда, иман әһелләре Аллаһның бу аятьләрен йөрәк түрләрендә йөртергә тиеш булалар.
14. Сихерчеләрнең хакыйкать алдында баш июе 

Мисырның иң оста сихерчеләре Аллаһның ачык аятьләре алдында баш ияләр. Алар Муса г.с. күрсәткән могҗизаларның кеше тәкатеннән өстен икәненә инаналар.
- Без галәмнәрнең хуҗасы, Муса һәм Һарунның Раббысына иман китердек, - дип әйтә алар.

Моны ишеткән Фиргавен ачуына чыдый алмыйча: 

- Ничек сез минем рөхсәттән башка аңа ышана аласыз! Мөгаен, ул сезнең остазыгыз булып, сихерләргә дә үзе өйрәткәндер. Сез бу фетнәне кешеләрнең аңнарын чуалтыр өчен махсус куптаргансыздыр әле. Күрмәгәннәрегезне күрсәтәм әле мин сезгә! – дип акыра. “Аяк- кулларыгызны ботарлап, пальма ботакларына элеп куярмын”, - дип котларын алмакчы була.
Муса г.с. нең пәйгамбәрлеген кабул иткән сихерчеләр залимнең йөзенә бәреп болай диләр:
- Син безгә зарар китерә алмассың, без Раббыбыз хозурына кайтарылачакбыз. Син безне Аллаһның ачык аятьләрен күргәч, иман китергән өчен генә газапларга телисең. Раббыбыз безне сабырлардан кылды, үлемне дә күндәмлек белән кабул итәрбез. 

Алар сүзләрен дәвам итеп:

- Без сиңа караганда ачык аятьләрне һәм безне Яратучыны хуп күрәбез. Теләсәң ни эшлә, тик син фани дөньяда гына газаплый аласың. Без Аллаһка ышандык, бәлки Ул гөнаһларыбызны һәм син көчләп эшләткән сихерләрне гафу итәр. Аллаһның бүләге күпкә яхшырак һәм мәңгелек... Без ышанабыз, ул гөнаһларыбызны гафу итәр, чөнки без беренчеләрдән булып иман китердек.
Бу башка сыймаслык хәл була. Ачык аятьләрне иң соңгы кабул итәргә тиеш булган оста сихерчеләр, һич куркусыз Муса г.с. нең Раббысына иман китергәннәрен икърар итәләр. Фиргавен үзенең кул астындагылардан мондый кыюлыкны көтмәгән була. Түрәләре исә: “Син аңа һәм Исраил халкына үз җиреңдә золым кылырга, үзеңне һәм илаһларыңны инкяр итәргә ирек бирәчәксеңме?”, - дип әйтешә башлыйлар. Алар хаклы була, Фиргавеннең хакимлеге кыл өстендә эленеп кала, моннан ары бу хәл белән килешергә ярамаганлыгы көн кебек ачык була. Шулвакыт, Фиргавен Муса г.с. алып килгән тәгълиматны юк итәргә ант бирә. Икенче көнне Исраил халкын эзәрлекләү тагын да көчәя. 
Яңадан - яңа сынаулар

Муса пәйгамбәр үз халкын Фиргавеннең көннән-көн арткан җәберләүләренә чыдам булырга чакыра: “Аллаһтан ярдәм сорагыз һәм сабыр булыгыз! Бөтен җир Аллаһ хозурында! Ул аны кемгә теләсә шуңа бирә. Туры юлда булганнарның кайту урыны нинди яхшы урындыр!” Шулай да Муса г.с. гә иярүчеләр бик күп җафа чигеп, куркуга төшкән булалар. Кешеләр пәйгамбәргә: “Безне син килгәнче дә, син килгәннән соң да эзәрлеклиләр”, - дип әйтәләр.
Бу хәлне Муса г.с. кешеләргә: “Кайчан да булса, Фиргавен золымыннан котылып, үз гадел җәмгыятьләрен төзеячәкләр, ә хәзергә Аллаһ сезне сынау аркылы үткәрә”, - дип аңлата. Аллаһ Муса белән Һарун г.с. гә: “Халкыгыз өчен Мисырда йортлар салыгыз һәм аларны Аллаһны искә алу урыннарына әйләндерегез. Гыйбадәт кылыгыз һәм иман әһелләренә яхшы киңәшләр бирегез,”- дип әмер итә.
Муса г.с. Фиргавен һәм аның ярдәмчеләренә бәддога кыла: “Син аларга бу дөньяның байлыгын биреп туры юлдан яздырдың. Йә Раббым, аларны байлыкларыннан мәхрүм кыл һәм газап килгәнче йөрәкләренә хаклыкны кертмә!”
Аллаһ Муса г.с. гә догалары кабул буласын вәгъдә итә. Шулай булып чыга да, чөнки һәрбер гамәл өчен җавап бирергә кирәк. Муса белән Һарун г.с. нең дәгъвәтеннән баш тарткан Фиргавен үзе дә, халкы да каты газап һәм һәлакәткә дучар була.

15. Карун хәзинәсе 


Исраил халкын җәберләү көннән көн арта һәм Муса г.с. гә каршы чын сугыш игълан ителә. Яла ягу һәм гайбәт таратуда бигрәк тә Фиргавеннең бер түрәсе, Карун исемле кеше күп көч куя.  Ул чыгышы белән Исраил кавеменнән, ләкин халкыннан баш тарткан һәм Фиргавенгә буйсынган бик тә бай адәм була. Аның хәзинә саклана торган амбарларының ачкычларын хәтта куәтле баһадирлар да көчкә күтәреп йөрер иде Зур, иркен йортка, исәпсез күп байлыкка ия булган Карун балда-майда гына йөзә һәм шактый иркен тормыш алып бара.

Ул үзенең хәзинәләре белән мактанып, аларны кешеләргә күрсәтергә ярата. Бу дөньяда гына уңышка ирешергә теләгәннәре: “Карун ия булган байлык бездә дә булса, нинди бәхетле кеше булыр идек”, - дип әйтәләр. Ә хакыйкый гыйлем ияләре: “Хәсрәт сиңа! Алдагы тормышта Аллаһ үзенең рәхмәтен иман китереп яхшылык кылучыларга гына иңдерәчәк, савапларны рухлары нык булучылар гына алачак”, - дип җавап кайтаралар. 

Муса г.с. һәм Исраил кавеме Карунны зәкят бирергә, байлыгын изге эшләргә сарыф кылырга чакыралар. Карун исә аларның сүзләрен тупас рәвештә кире кагып, мөлкәтен үз көче һәм зирәк акылы белән туплавы хакында әйтә. Җитмәсә, үзендәге байлык Аллаһның аерым бер рәхмәт билгесе икәнен Муса г.с. гә төшендерергә тели.

Ләкин Карун зәкяттән баш тарту белән генә чикләнми, ачыктан-ачык Муса г.с. хакында төрле уйдырмалар тарата башлый. Карун кешеләрне акчага сатып алып, аларга пәйгамбәр хакында чирканчык гайбәтләр сөйләргә куша.


Бу зур золмәт була. Пәйгамбәребез Мөхәммәд с.г.в. сөйләвенчә, шулай бер вакытны җир ярылып китеп, Карунны байлыгы һәм зиннәтле сарае белән бергә йота. Әйтерсең лә, ул җирдә, гомумән, яшәмәгән дә тормаган. Карунга көнләшеп, аның дәүләтенә кызыгып йөрүчеләр яхшы ук дәрес алалар: муллыкта да, фәкыйрьлектә дә Аллаһка шөкер әйтеп яшәргә кирәк икән.


Әмма Карун белән булып узган вакыйга Фиргавен һәм аның яраннарына берничек тә тәэсир ясамый. Алар Муса г.с. нең сүзләрен ишетергә теләмичә, көферлекләрендә нык тора бирәләр. 

Фиргавеннең мин-минлеге 
Фиргавен үзе дә Муса г.с. не яманлап сөйли торган була. Ул аның тәгълиматын ялганга чыгарып, йон тукымадан тегелгән гади, бизәксез киеменнән көлә. Кешеләргә мөрәҗәгать итеп: 
- Әй халкым, сез әллә күрмисезме: Мисырның барлык җирләре бит минем мөлкәттә, елгалары да минем аягым астында ага. Шулай булгач, мин бу хөрмәткә лаексыз, ике сүзне дә бәйләп әйтә алмаган кешедән яхшырак түгелмени? Ни өчен ул алайса алтынга ия түгел? Ни сәбәпле аның янында фәрештәләр күренми? – дигән сүзләр әйтә.
16. Иманлы кеше сөйләве 


Мескен Исраил халкына яңадан-яңа бәхетсезлекләр  килә генә тора. Фиргавеннең Муса г.с. не юкка чыгару теләге тагын да көчәя төшә. Ләкин аның түрәләре һәм якын булган кешеләре арасында да Аллаһның аятьләренә иман китерүчеләр табыла. Патшабикә Асия дә шуларның берсе була.

Иренең ачуыннан куркып, ул үзенең ышануын яшерә. Нәкъ менә ул бишектәге кечкенә Муса г.с. не елгада табып алган һәм Фиргавеннән аны исән калдырырга сораган кеше була. Фиргавен Исраил халкын эзәрлекли башлагач, Асия аны күрә алмас дәрәҗәгә җитә. Ул сарайда үзен төрмәдәге кебек хис итеп, һәрвакыт Аллаһка: “Йә Раббым, миңа җәннәттә зиннәтле сарай төзе һәм Фиргавен золмәтеннән азат кыл”, - дип ялвара.


Фиргавен якыннарыннан дәүләт киңәшмәсендә катнашучы бер кеше була. Бервакыт хакимият башлыклары Муса г.с. не ничегрәк үтерергә икән дип баш ватканда, бу тугъры бәндә торып болай ди:

- Сез аны “Минем Раббым Аллаһ” дигән өчен генә үтермәкче буласызмы? Ул сезгә Раббысыннан ачык аятьләр белән килде. Әгәр ул безгә ялган сөйләсә, моның өчен үзе газап алсын. Әгәр дә аның әйткән сүзләре хак булса, ул чагында куркытулары чын-чынлап тормышка ашар. Аллаһ гөнаһ ияләрен  үзенең туры юлыннан алып бармый. Хәзергә без, ягъни безнең халык бу җирләргә хуҗа һәм даныбыз бөтен дөньяга таралган, әмма Аллаһның газабы килсә, кем безне аннан коткарыр?

Фиргавеннең янауларына игътибар итмичә, бу кеше башкаларга мөрәҗәгать итеп:


- Әй кешеләр, мин сезне өнсез калып, куркудан кача башлаячак көннән кисәтмәкче булам. Ул вакытта сезне беркем дә Аллаһ газабыннан коткара алмас. Аллаһның ләгънәтенә дучар булганнар туры юлны мәңгегә югалтыр. Бик күп заманнар элек Йосыф г.с. дә ачык аятьләр белән килгән иде, ләкин сез алардан һәрвакыт шикләндегез... Аллаһның аятьләрен инкяр итүчеләр Аның һәм иман әһелләренең ләгънәте астындадыр. Аллаһ җирәнгеч залимнәрнең йөрәкләрен хаклык кермәгәнгә бикләп куя, – дип сүзен тәмамлый.
Фиргавен: “Миннән башка илаһ юк”


Муса г.с. Карун белән ни булганын күргән Фиргавен тәүбәгә килер дип уйлый. Ләкин хисапсыз байлык, чиксез хакимлек булдыру теләге залимнең һәм аның яраннарының күзләрен тәмам каплаган була.  Фиргавен үзенең илаһ булуына ышана һәм Мисыр халкы да аңа табынырга тиеш дип уйлый.

Аллаһтан килгән һәрбер могҗизалы билгедән соң, Муса г.с. белән Һарун г.с. Фиргавенне Аллаһка сәҗдә кылырга, туры юлга басарга һәм Исраил кавемен азат итәргә чакыралар. Ләкин моңа аның ярсуы гына арта һәм ул тагы да кырыслана төшә.

Фиргавен һаман саен үзеннән башка илаһ юк дип тәкърарлап тора. Ул беренче вәзире булган Һамәнгә күккә җитәрлек зур бер бина төзергә куша. Үзе исә анда менеп Муса г.с. нең Раббысын карарга җыена, чөнки ул Муса г.с. нең ялганчы булуында һич тә шикләнми.

Муса г.с. белән Һарун г.с. Фиргавен һәм аның хезмәтчеләрен Аллаһтан киләчәк газап белән кисәтәләр. Озак та үтми, Аллаһ Мисырга ачлык һәм авырулар җибәрә.

17. Бакалар, саранча һәм кан төсенә кергән елга 


Аллаһ кушканча, баштарак Муса г.с. Фиргавенне йомшаклык һәм хикмәт белән туры юлга чакыра, чөнки аның гыйбрәт алып, Аллаһ бөеклеге алдында баш июе мөмкин була. Ләкин Фиргавен барча үгетләүләргә дә кимсетеп кенә карый, ә аятьләр исә тагын да куркынычрак була башлый. 

Мисыр өстенә авырулар һәм ачлык килә. Башта кисәтү буларак, Нил елгасының суы кими. Яз җиткәч, ул бөтенләй ярдан ташып чыкмый, ә авыл хуҗалыгы шуңа гына бәйле була. Чәчүлек шытмау сәбәпле ачлык башлана. Ләкин Фиргавен моның ачык аять икәнен һаман аңламый.

Шул вакыт Мисырны су баса башлый. Җир өстендә бөтерелгән чебен һәм саранча өере барлы-юклы игенне ашап бетерә. Мисырның бакча һәм кырларында бер яшел яфрак та калмый.


Моның белән бетмичә, Мисыр халкына тагын бер бәла килә: кеше һәм терлекләр меңләгән беттән иза чигә башлый. Күп кенә кеше төрле авырулардан үлә.


Шуннан соң, әллә кайдан исәпсез-хисапсыз бакалар пәйда булып, Мисыр шәһәренең урамнарын, кешеләрнең йортларын, елга һәм күл буйларын тутырып бетерәләр.


Ахырдан, Нил елгасы кан төсенә керә. Бар булган балыклар үлеп бетеп, кояш астында чери башлый. Дүрт көн рәттән суның төсе алмашмаганга күп кенә кеше сусаудан үлә.

Вәгъдәне бозу

Мисыр халкы ачлык һәм үлем белән күзгә - күз очраша. Газап шул кадәр көчле була, хәтта Фиргавен ярдәмчеләре Муса г.с. янына килеп, аннан Аллаһка дога кылуны һәм шушы җәзаларны туктатуны сорыйлар. Алар: “Әй Муса, сиңа биргән антыбыз хөрмәтенә безнең өчен Раббыңа дога кыл, әгәр өстебездән бу газапларны алдырсаң, сиңа ышаныр идек вә Исраил угылларын сиңа биреп җибәрер идек”, - дип әйтәләр (Коръән 7 : 134).

Ләкин бәла–казаның бетүе була, барысы да үзләренең вәгъдәләрен онытып, кабат золмәт юлына кайталар. Шул рәвешле берничә кат кабатлана. Исраил кавеме Фиргавен тәкәбберлегенең тоткынына әверелә. Тагын күпме түзә алырлар икән алар?

18. Муса: “Раббым минем белән”

Мисырны ташлап чыгып китүе

Фиргавен  золым кылуны дәвам итә. Исраил халкын җәберләвенә түзеп булмаслык дәрәҗәгә җиткәч, Аллаһ Муса г.с. гә кавемен Мисырдан алып чыгып китәргә боера. Муса г.с. халкына озын юлга җыена башларга һәм барлык әзерлек эшләрен сер итеп саклап, шик тудырмыйча алып барырга куша. 


Билгеләнгән вакыт килеп җитүгә, Исраил халкы караңгы төндә үз өйләрен ташлап чыгып китә. Йосыф г.с үз кавемен Исраилне чолгап алган ачлыктан коткару нияте белән бирегә  китереп, яңа тормыш корып җибәргәннән соң 430 ел узган була.

Зур бер кәрван булып кешеләр бара: гаилә артыннан гаилә, меңләгән ирләр, хатыннар һәм балалар атлый, өй хайваннары, йорт кирәк–яраклары, комганнар - берсе дә калмаган була.

Барысында да гадәттән тыш күтәренке рух хөкем сөрә. Ниһаять, алар явыз Фиргавеннән азат. Халык көн дими, төн дими һаман алга атлый, хәрәкәткә килгән тулы бер шәһәр кебек чүлдән баруын дәвам итә.

Исраил халкы гадәти юл белән көньякка китмичә, турыдан-туры Кызыл диңгез ягына юл тота. Аллаһ Муса г.с. гә юл дәвамында үзенең ярдәмен биреп торачагын вәгъдә итә. Аллаһ аңа: “Төнлә минем колларым белән чык һәм аларга диңгез аша коры юл сал. Куып җитүдән хафага калма һәм курыкма!” (Коръән 20:77) – дип әйтә.

Исраил халкының Мисырдан чыгып китү хәбәре Фиргавенгә барып ирешкәч, ярсудан аның йөзенә кан сава. Ул: “Алар бары тик безнең сабырлыгыбызны сынап торган бер төркем мескен коллар гына. Ә безнең яхшы әзерлекле сугышчыларыбыз бар”, - дип кычкырып җибәрә. Фиргавен җәяүлеләр, атлылар, ике көпчәкле арбалардан торган зур гаскәр башына үзе баса һәм Муса г.с. не куа чыга.

Исраил халкы диңгез буена килеп җитәрәк, кемдер ерактан тузан болыты күтәреп Фиргавен гаскәренең килгәнен күреп ала. Кешеләрне чиктән тыш курку били. Алда диңгез, артта минут саен якынлашып килгән залим сугышчылары. Качарга да урын күренми. Өнсез калган халык: “Без чолганышта!  Безгә котылу юк!” , - дип кычкырыша башлый.
Синай тавы →

19. Диңгез суының урталай аерылуы 

Коты алынган Исраил халкы Муса г.с. не хыянәттә гаепли башлый һәм: “Безне кирәкмәгәнгә Мисырдан чыгаручы син түгелме? Бу кыргый чүлдә һәлак булганчы, Фиргавендә кол булып калсак яхшырак булмас идемени?” - дигән сүзләр әйтә.

Муса г.с. тынычлыкны сакларга тырышып: “Аллаһ минем белән. Ул мине туры юлдан алып барачак”, - дип кешеләрне сабыр булырга чакыра. 

Фиргавен чолганышта калган Исраил кавеменә якынлаша башлагач, Аллаһ Муса г.с. гә таягы белән диңгезгә сугарга куша һәм Исраил халкын тынычландырып: “Куып килүдән курыкмагыз,” (Коръән 20:77)  - дип әйтә.

Муса г.с. таягының диңгезгә тиюе була, күз алдында беркем беркайчан күрмәгән могҗиза барлыкка килә. Меңләгән кеше алдында диңгез шаулап аерыла башлый һәм һәрбер өлеше тау–тау булып өскә күтәрелә. Бу таң калырдай күренеш була. Барысы да Аллаһның бөеклеге алдында башларын иеп, сүзсез калалар.

Кешеләр алдында диңгез төбеннән коры юл ачыла. Исраил халкы Аллаһка хәмед–сәнәләр әйтеп шуннан бара башлый. Ә диңгез дулкыннары исә зур–зур кыялар кебек тора бирә.


Муса г.с. үзенең халкы белән каршы ярга чыгып җиткәч, Фиргавен һәм аның гаскәре диңгез ярына якынлашкан гына була. Хәтта шушындый могҗиза да залимне эзәрлекләүдән туктата алмый. Ул гаскәренә алга барырга әмер бирә һәм алар диңгез төбенә аяк басалар.
Кызыл диңгез ►
Исраил халкы тозакка эләгә: алда диңгез, ә артта Фиргавен гаскәре. Ләкин Аллаһ аларны үзенең могҗизасы белән коткара. Галимнәрнең күпчелеге бу вакыйга Кызыл диңгезнең (Папирус диңгезенең) көньяк өлешендәге сай җирдә, ягъни Мисырның көньяк-көнчыгышында булган дигән карашта тора. 
20. Фиргавеннең үлеме 

Фиргавен үзенең гаскәре белән диңгез уртасына барып җиткәч, ике яктан хәрәкәтсез торган дулкыннар мисырлылар өстенә гөрселдәп килеп төшәләр.  Фиргавен һәм аның гаскәрен диңгез чоңгылы йотып ала.

Үлемнең якынлашканын сизгән залим, Муса г.с. гә карата хаксыз булганлыгын аңлый. Гомеренең соңгы мизгелләрендә ул Аллаһка мөрәҗәгать итеп: “Исраил халкы ышанган Раббыдан башка берниниди илаһ юклыгына инандым һәм мин мөселманнардан”, - дип кычкыра. Ләкин Аллаһ аның ялваруларын кабул итми һәм: “Хәзер генә иман китерәсеңме. Моңа кадәр әмерләремә каршы килдең һәм гөнаһлы, бозык идең!” (Коръән 10:90 – 91) - дип әйтә.

Кешеләр Фиргавеннең үлек гәүдәсен диңгез буенда тапканнан соң, мисырлылар гадәтенчә мумияләп куялар.

Мисыр гаскәренең һәлак булуын Синай ярымутравыннан карап торган Муса г.с. халкын бу көнне беркайчан да онытмаска чакыра:

- Аллаһның рәхмәтен һәрвакыт истә тотыгыз, чөнки Ул сезне эзәрлекләгән, улларыгызны үтереп, кызларыгызны гына исән калдырган явыз Фиргавеннән һәм аның нәселеннән коткарды. Бу сезнең өчен Раббыгыздан бер сынау иде. Аллаһ сезгә әйтә: “Шөкер итсәгез Мин сезне арттырачакмын, әмма киресенчә булса, газабым бик көчледер.”


Муса Исраил халкын һәрвакыт кисәтеп тора: “Әгәрдә сез, Исраил балалары, Аллаһның күрсәткән ярдәменә рәхмәтле булмасагыз, Аңа сезнең шөкер итүләрегез кирәкми. Ул бөектер!” (Коръән 14: 6-8).
Фиргавен мумиясе →

Коръәннең могҗизалы хәбәре

Коръәндә Фиргавеннең үлеме хакында: “Әй Фиргавен, бу көндә синең җансыз тәнеңне үзеңнән соң килүче бәндәләргә галәмәт булсын өчен җир йөзенә чыгарырбыз (Коръән 10:92)”, - дип язылган. 


Беренче карашка бу хәбәр сәер кебек тоела, чөнки Коръән иңгән заманда кешеләр Фиргавеннең Исраил халкын эзәрлекләгәндә гаскәре белән Кызыл диңгез төбендә һәлак булуына ышанганнар (бу карашка инде 2000 ел булган була). 

“Су кушылды һәм алар артыннан диңгезгә кергән Фиргавеннең бар гаскәрен дә үз эченә йотты; берсе дә исән калмады” (Чыгу, 14:28).


Фиргавен тәненең сакланганын беркем дә белми. Бу хәл Коръән иңеп 1400 ел узгач кына ачыклана.

1898 елда профессор Виктор Лоре борынгы Мисыр шәһәре Фивада Фиргавен Меренптахның мумия калдыкларын таба. Аның яшәгән вакыты Муса г.с. пәйгамбәрлек вазыйфасын башкарган чорга туры килгәне ачыклана. Шулай итеп, Коръән аятьләренең төгәллеге тагын бер кат дәлилләнә.


1907 елның 8 июлендә Эдит Смит дигән археолог тагын бер кат әлеге мумия калдыкларын тикшерә. 1912 елда ул “The Royal Mummies” (“Патша мумияләре”) дигән китап бастыра. Биредә Эдит Смит профессор Виктор Лоре тапкан мумиянең дөрестән дә Муса г.с. не белгән Фиргавеннеке икәнен һәм аның Мисыр газапларын кичереп, пәйгамбәрне куганда һәлак булганын дәлилли.

Бу ачыш тагын бер кат Аллаһы Тәгаләнең бар нәрсәне дә белеп, теләгән нәрсәне булдыра алганын күрсәтә.

Фиргавен мумиясе ►
21. Аллаһтан иңгән ризык 


Исраил халкы чиксез шат була. Явыз Фиргавеннән котылган өчен кешеләр Аллаһны мактап мөнәҗәтләр әйтәләр, Аны данлыйлар. 

 
Исраил кавеме шактый вакыт үзенә тынычлыкта яшәр өчен Синай ярымутравында  җир эзли. Азык–төлек тә әкренләп бетә, шул сәбәпле көннәр дә ачлы–туклы килеш уза.

Ләкин Аллаһы Тәгалә алар артыннан һәрдаим күзәтеп бара һәм төрле афәтләрдән саклый. Мәсәлән, чатырлар өстендә очып йөргән бүдәнәләр өере алҗып җиргә утыргач, аларны җиңел генә тотып була башлый. Халык кызыдырылган кош итеннән бик тәмләп авыз итә.


Аннан тагын бер гаҗәеп хәл була. Шулай бер вакыт, Исраил кешеләре иртә белән чатырларыннан чыксалар, бөтен җирнең кечкенә – кечкенә, шар рәвешендәге җисемнәр белән капланганын күрәләр. Бу катып калган чык була. Алар аны җыеп ашый башлыйлар. Ул тәме белән камырдан эшләнгән ризыкны хәтерләтә. Исраил халкы бик нык гаҗәпләнә һәм бу нигъмәтне “мәннә” дип атый. Шулай итеп, Аллаһ Муса г.с. халкына артык көч куймыйча ризык табырга булыша.

Башка могҗизалар да була. Мәсәлән, көндезге кояш бик нык кыздырганга хәрәкәт итү шактый авырлаша. Шулвакыт Аллаһ бер болыт җибәрә һәм ул Исраил халкына күләгә ясап, алар белән бергә бара башлый. Вакыт үтү белән кешеләрнең сулары бетә. Аллаһ кушканча Муса г.с. таягы белән кыяларның берсенә сугып җибәрә һәм аннан Исраил кавеменең унике буыны өчен аерым чишмә бәреп чыга башлый. Кешеләр чиста һәм саф суны эчәләр, ял итәләр.

Әмма күпмедер вакыт узганнан соң, Исраил кавеме Аллаһы Тәгаләне мактар урынга, Муса г.с. гә зарлана башлыйлар. Алар көн саен бер үк әйберне ашый алмыйбыз дип ризасызлык белдерәләр һәм Муса г.с. гә мөрәҗәгать итеп: “Әй, Муса г.с., Аллаһтан безнең өчен җирдә үскән төрле үсемлекләрдән кыяр, сарымсак, ясмык, суган сора әле,” – дип әйтәләр.

Муса г.с. яхшылыкның кадерен белмәгән кешеләргә бик нык гаҗәпләнә. Алардагы үз–үзләрен генә сөю, саранлык сыйфатлары, Аллаһны онытулары Муса г.с. не бик нык борчуга сала. Шул сәбәпле, ул еш кына ялгыз калып, Аллаһтан кешеләрне туры юлга күндерүен сорый торган була. Аллаһы Тәгалә Муса г.с. нең догаларын кабул итә. 

Җир җимешләре


Исраил халкына ризык буларак мәннә һәм бүдәнә ите бирелә. Ләкин алар Муса г.с. нән яшелчә, кыяр, сарымсак, ясмык һәм суган кебек яхшырак азык таләп итәләр. 

Әйтерсең лә кечкенә балалар


Аллаһның безгә карата булган рәхмәте мәннә, бүдәнә ите һәм су кебек гади, ләкин безнең тормыш ихтыяҗларыбызга тулысынча җавап бирә. Еш кына без үзебезне кечкенә балалар кебек тотабыз, ягъни булганына риза булмыйча, тагын нәрсәдер таләп итәбез. Бездә саранлык, үз-үзеңне ярату кебек сыйфатлар алга чыга. Шуңа күрә башкаларны онытабыз, Аллаһны искә дә алмыйбыз.

Аллаһ Исраил халкына үзенең рәхмәтен иңдерә. Ләкин Аны мактап гыйбадәт кылыр урынга, алар Муса г.с. гә һәрвакыт зарланалар, тагын да төрлерәк азык таләп итәләр. Бервакыт, алар хәтта Аллаһтан йөзләрен чөереп, алтын бозауга да табына башлыйлар.

Яхшылыкның кадерен белмәү, чамадан тыш кирелек күрсәтү, тәкәбберлек кебек сыйфатлар дөньядагы золмәтне генә арттыра һәм безне туры юлдан гына читләштерә. Ә тәкъвалык, юмартлык һәм авырлыкларга чыдамлы булу сыйфатлары киресенчә кешегә дөнья белән гармониядә яшәргә ярдәм итә.

Мәннә һәм бүдәнәләр


Безнең көнгә кадәр Синай ярымутравында мәннәне табып була. Ул тамариск агачы кабыгыннан бүленеп чыгып, катып калган су. Шулай ук елның аерым бер фасылында бүдәнәләр күче Синай ярымутравына очып килә.
22. Аллаһ хозурында кырык төн 


Мисырдан чыгып китүгә өч ай үткәннән соң, Исраил халкы Синай тавы итәгенә барып җитә. Биредә Аллаһ Муса г.с. белән беренче тапкыр сөйләшә. Чатырлар корып яхшылап урнашкач, Аллаһ Муса г.с. гә тәһарәтләнергә һәм Аның белән күрешү өчен әзерләнергә куша. 


Муса г.с. Исраил халкына башлык булып үзенең абыйсы Һарун г.с. не билгели һәм бу күндәмсез кешеләргә карата каты куллы булырга куша.


Муса г.с. не җитмеш исраил аксакалы озатып бара. Тауга менә башлаганнан соң аларның берсе: “Без Аллаһны үз күзләребез белән күрмичә торып, сиңа ышанмаячакбыз,” – дип әйтә. Шулвакыт тирә-як караңгылынып китә, күк күкрәп яшен яшьни башлый, җир дерелдәп куя. Аксакалларның котлары алына һәм куркудан барысы да җиргә ташлана. Алар Муса г.с. нән Аллаһ белән ялгыз гына сөйләшүен сорыйлар, чөнки үзләре бик каты куркуга төшкән булалар.


Муса г.с. үз халкы өчен чын күңелдән кайгырып: “Әй Раббым, әгәр теләсәң, аларны минем белән бергә моңа кадәр һәлак иткән булыр идең... Син генә безнең ярдәмчебез, безне ярлыка һәм безгә рәхмәт кыл. Син ярлыкаучыларның иң хәерлесе!” (Коръән 7:155) – дип әйтә.

Моннан соң Муса г.с. үзе генә бара. Ул тау башында Аллаһ белән сөйләшеп кырык көн үткәрә. Аллаһ аңа Үзенең канунын иңдерә һәм изге язма төшерелгән таш такталар бирә. Аларны үтәүчеләр бу дөньяда да, ахирәттә дә бәхеткә ирешкәннәр.

Аллаһ белән сөйләшү вакытында Муса г.с. Раббысын үз күзләре белән күрергә тели. Аллаһ аңа: “Син Мине һич күрмәссең, ләкин тауга күз сал, әгәр ул урынында торып калса, син Мине күрерсең,” – дип җавап бирә. Аллаһ тауга үзенең һәйбәт нурын төшергәч, аны тузанга әйләндерә, ә Муса г.с. һушы китеп егыла. Аңына килгәч: “Әй Раббым, Син бар кимчелекләрдән пакъсең. Сиңа тәүбә иттем һәм мин өммәтем арасында иң әүвәлге мөэминмен!”– дип әйтә (Коръән 7:143).

Аллаһны күрмичә ышану - бик зур сынау. Хәтта Муса г.с. дә Раббысын күрергә тели. Шулай да җәннәттә андый мөмкинчелек биреләчәк һәм бу иң зур бүләкләрдән санала. Шулай булгач, ничек итеп бар нәрсәне юктан бар иткән Аллаһны бу дөньяда күреп булсын?


Аллаһ Муса г.с. гә: “Әй Муса г.с., сиңа биргән вазыйфалар белән вә сүзем белән сине инсаннарның башлыгы итеп сайладым. Биргәнемне ал һәм шөкер ит,” (Коръән 7:144) – дип әйтә.

Муса г.с. изге язмаларны алып, таудан төшә һәм Исраил халкына Аллаһ кануннарын алып килә.

Тәүрат


Фиргавеннән котылганнан соң, Муса г.с. халкын чүл аша алып бара. Сәфәр вакытында Аллаһ Муса г.с. гә Исраил кавеменең изге китабы -Тәүратны иңдерә. Биредә Аллаһ кушканнарын үтәп, Аның ризалыгын алырга теләүчеләр өчен кануннар була.


“Соңра игелек кылганнарга нигъмәтебезне аңлатыр өчен, һәрнәрсәне ачыклар өчен, тугъры юлга күндермәк өчен вә рәхимлек кылу максаты илә, Мусага да Китап (Тәүрат) бирдек. Өмет ителәдер ки, (Кыямәттә) Раббы хозурына барачакларына иман китерерләр” (Коръән 6:155).
Синай тавы

Синай (Тур Синин) – Кызыл диңгез сулары белән уратып алынган ярымутраудагы тау. Аны башкача Җәбәл Муса, ягъни “Муса тавы” дип тә атап йөртәләр. Нәкъ менә шушында Аллаһ Муса г.с. гә Тәүратны иңдерә. Исраил халкы бу тау итәгендә бер елга якын торган. Биредә алар белән илаһи килешү төзелә.
23. “Кагылмагыз миңа!” 

Муса г.с. кире әйләнеп кайтуга коточкыч тамаша күрә: Исраил халкы алтын бозау алдында янып торган корбан учаклары тирәсендә әйләнеп йөри һәм аңа табына.

Муса г.с. язулы такталарны читкә куеп, бик ачулы килеш кешеләргә:

- Мин булмаганда нинди хәтәр эш эшләгәнсез. Әллә инде газапның тизрәк килүен телисезме? (Коръән 7:150). Сез Аллаһка вәгъдә бирдегез түгелме? Озак күренмәгәнгә, миннән баш тартып, әллә Раббыгызның ачуына тап буласыгыз киләме?

Аннары Муса г.с. Һарун г.с. гә борыла һәм чәченнән тотып:
- Нишләп син бу золмәтне күргәч минем артымнан килмәдең? - дип сорый.

Һарун аңа каршы төшеп:

- Мин синең “Исраил халкы арасында фетнә чыгардың һәм мин кушканны үтәмәдең” дип әйтүеңнән курыктым. Кешеләр миннән көчлерәк булып чыктылар һәм мине үтерә яздылар. Мине гөнаһлылардан санамасаң иде, - дип әйтә.
Һарун г.с. кешеләргә Аллаһның аларны сынавы, сабыр итсәләр, рәхмәтен иңдерәчәге хакында сөйләгән була, үгетләүләренә колак салырга чакыра. Ләкин кешеләр: “Без Муса кайтканчы алтын бозауга табыначакбыз”, - дип кенә җавап бирәләр (Коръән 20:91). Муса г.с. абыйсының гаепсез булганлыгын аңлый. Фетнә чыгаручы бер самири кешесе булып чыга. Ул Муса г.с. Исраил кавемен ташлап китте дигән сүз чыгара һәм халыкка яңа илаһ коеп бирәм дип вәгъдә итә. Самири барлык алтын әйберләрен җыеп, аларны эретә һәм Мисырдагы Мемфис шәһәрендә урнашкан Осирис үгезе кыяфәтендә бер пот коеп бирә. Җил искәндә алтын бозау хәтта тавышлар да чыгара торган була.
Муса г.с. самиридән әлеге гамәлне нинди нияттән кылганын сорый. Самири:
- Мин Ягъкуб балалары күрмәгән нәрсәне, ягъни Җәбраил фәрештәне күрдем. Аннары аның аты калдырган эздән бер уч туфрак алдым, ул туфракны алтын эремәсенә ыргыттым да бозау булды, шулай эшләргә нәфесем яхшы күрде, - дип җавап бирә. 

Мондый дорфалык Муса г.с. нең ачуын тагын да ныграк чыгара. Ул:

- Бар, арабыздан кит, ләкин һичкемгә катнаша алмассың һәм сиңа да һичкем килә алмас. Дөньядагы газабың өстенә ахирәттә дә сиңа газап вәгъдә ителгән, аннан котыла алмассың. Әй, Самири, кара, илаһ дип табынган бозавыңны утта яндырачакбыз, соңра көлен күккә очырырбыз! – дип әйтә.
Муса г.с. шулай эшли дә (Коръән 20:95-97). Шуннан соң Исраил халкына: “Сез, әлбәттә, бозауга табынып үз-үзегезгә генә золым кылдыгыз. Аллаһка тәүбә итегез һәм гаеплеләрне үтерегез,” – дип боера (Коръән 2:54).
Мусаның ачуы тәмам басыла. Ул әүвәл алып куйган язулы такталарын кулына ала. Анда Аллаһтан курыкканнарга туры юл һәм мәрхәмәт вәгъдә ителгән була (Коръән 7:154).

▲Синай тавы


Синай тавы Кызыл диңгез янындагы шул ук исемдәге ярымутрауда, Гәкабә һәм Сүәеш каналлары арасында урнашкан. Хәзер ул Мисырга керә. Тау һәм чүлләрдән генә торган бу ярымутрауда, халкы белән Мисырдан чыгып барган  Муса г.с. гә Аллаһ Үз гаһедләрен бирә.??????????
Муса г.с. нең потка табынудан ерак торуы: сыер


Вәгъдә ителгән җиргә таба барганда, Муса г.с. Исраил халкына үгет-нәсыйхәтләр бирә, аларны һәрвакыт туры юлга өнди. Ләкин кавеме аның сүзләреннән шикләнә, хыянәт итә, хәтта Мисыр мәҗүсиләре кебек потка да табына башлый.

Шулай бер вакыт, мөшрикләрнең потка табынганнарын күргән Исраил халкы Муса г.с. нән: “Безгә дә аларныкы кебек илаһ ясап бирче”, - дип сорый. Бу сүзләр Муса г.с. нең ачуын чыгара, ул аларны тиргәп: “Сез миңа Аллаһтан башка илаһ эзләргә кушасызмы?”, - дип әйтә.

Ул Исраил кавеменә Аллаһы Тәгаләнең аларны барлык халыклардан өстен кылганын һәм ир балаларын үтереп, кызларын гына исән калдырган явыз Фиргавеннән коткарганын исләренә төшерә (Коръән 7:138-141).

Мисырда коллыкта чакта Исраил халкы түземле һәм чыдам була. Иреккә чыккач, алар Аллаһка тагын да ныграк гыйбадәт кылырга тиешләр иде кебек. Ләкин бу җиңел генә бирелми.


Бервакыт Исраил халкыннан кемнедер үтерәләр. Аллаһның өйрәтүе буенча Муса г.с. сыер чалып, аның бер әгъзасы белән мәеткә сугарга куша. Шулай эшләгәч, үлгән кеше могҗизалы рәвештә терелеп, үтерүчесен әйтеп бирергә тиеш була. 


Исраил халкы Муса г.с. гә: “Син бездән көлке ясамакчы буласыңмы әллә?”, - дип карулаша. Аннары сыерның нинди булырга тиеш икәнлеге хакында бик күп кирәкмәгән сораулар бирә башлыйлар.

Муса г.с. җавап бирә: “Ул суярга әмер ителгән сыер җир сөреп, җир сугарып ябыккан һәм боеккан булмасын. Ул сыер һәр кимчелектән дә пакъ һәм  чуар да түгел.” Коръәндә әйтелгәнчә, кешеләр ахыр чиктә теләр-теләмәс кенә сыерны суярга риза булалар (Коръән 2:71).

Исраил халкы үзсүзле һәм үҗәт була. Кирелекләре өчен Аллаһ аларны тагын кырык ел чүлдә күченеп йөрергә дучар итә. Шуннан соң гына алар вәгъдә ителгән җирдә яшәргә хаклы булалар.
24. Хозыр г.с. белән очрашу

Чүл буйлап озын сәфәр дәвамында Муса г.с. үзе дә бик күп нәрсәгә өйрәнә. Шундый бер сабакны аңа Хозыр г.с. бирә. Аның кем икәнлеге хакында төгәл әйтеп булмый, бәлки ул кеше кыяфәтендәге берәр фәрештәдер. Ләкин шунысы хак, Хозыр г.с. акыл иясе булып, Аллаһның рөхсәте белән дөнъядагы хәлләрне үзгәртү кодрәтенә ия.

Шулай бервакыт, Муса г.с. шәкерте Йушаг ибне Нун белән сәфәргә чыга. Бер вакытны алар үзләре белән алган балыкларын онытып калдыралар, ул исә терелеп диңгезгә чума. Бу Хозыр г.с. не очратуга бер билге була. Чыннан да, балык төшкән җирдә алар бу мөбәрәк кешене очраталар. Муса г.с. аннан:
- Гыйлем алу максатыннан сиңа ияреп йөрсәм буламы? - дип сорый.

Хозыр: 
- Синең миннән гыйлем алырга сабырлыгың җитмәс, чөнки ул син белмәгән өлкәгә карый, - дип җавап бирә. 
Муса г.с. исә:

- Аллаһ теләсә, син минем сабырлыгымны күрәчәксең һәм синең һәрбер әйткән сүзеңә илтифат итәчәкмен, - дип әйтә.
Хозыр г.с. риза була, ләкин Муса г.с. не кисәтә. Куешкан сүз буенча, ул үзе башлап Хозыр г.с. нән берни дә сорамаска тиеш була. 
Менә алар диңгездәге бер көймәгә күтәреләләр. Хозыр аның төбен тишкәч, Муса г.с. гаҗәпләнеп әйтә:
- Көймәдәгеләрне батырыр өчен көймәне тиштеңме? Чыннан да, син зарарлы эш кылдың.

- Әйттем ич мин сиңа, минем белән йөрүгә тәкать китерә алмассың, - дип җавап бирә Хозыр г.с.

- Мине гафу ит, - ди Муса г.с., - һәм миңа ачуланма.

Алар сәфәрне дәвам итәләр һәм юлда бер яшь кенә егетне очраталар. Хозыр г.с. аны үтерә. Муса г.с. моңа да түзә алмыйча:
- Бер  гөнаһсыз җанны үтерү - нинди яман эштер, - дип әйтә. 


Хозыр исә янә:


- Минем белән йөрүгә тәкать китерә алмассың, дип сиңа әйтмәдемме? –дип кабатлый.

Муса г.с.:


- Әгәр тагын берәр сорау бирсәм, мине калдырып китәрсең, чөнки мин синең игътибарыңа лаеклы түгелмен, - дип гафу үтенгән төсле әйтә. 

Муса г.с. белән Хозыр бер шәһәргә килеп, кешеләрдән ашарга азык сорыйлар. Ләкин тегеләр бернәрсә дә бирми. Шунда Хозыр ишелергә торган бер диварны күрә һәм янына барып аны торгыза башлый. Муса г.с. Хозырга бушлай эшләгәне өчен шелтә белдерә.


- Инде безгә аерылырга вакыт җитте, - дип әйтә Хозыр, - Ә хәзер мин сиңа кылган гамәлләрем турында сөйләячәкмен. Төбе тишелгән көймә диңгездә эшләүче ярлы кешеләрнеке. Мин аны вакытлыча бозып, алардан ерак түгел генә көймәләрне талап алучы бер юлбасар патшадан коткармакчы идем. Егеткә килгәндә, аның ата – анасы бик тәкъва кешеләр. Без исә бу егет үсеп җитеп, үзенең көфер гамәлләре белән аларның иманнарына зыян салыр дип курыктык. Аллаһ аларга тагын да яхшырак һәм мәрхәмәтлерәк бала бирәчәк. Дивар мәсьәләсе болай тора: ул шушы шәһәрнең ике ятим баланыкы. Дивар астында аларның аталарыннан мирас итеп калган хәзинә бар. Аллаһ аларга аны балигълыкка ирешкәч күрсәтәчәк. Синең сабырлыгың җитмәгән бу гамәлләрне мин үз теләгем белән эшләмәдем. Менә сиңа аларның аңлатмалары (Коръән 18:60-82).

Без Аллаһ җибәргән төрле бәхетсезлекләрнең тышкы ягын гына күрәбез. Кеше исә аларның хикмәтенә төшенә алмыйча бик каты кайгыруга бирешә. Чын иман әһеленең йөрәге исә һәрвакыт тыныч булып калыр, чөнки ул Аллаһның кешеләргә һәрвакыт изгелек теләвен белә. Моны Хозыр г.с. кыйссасы да дәлилли.
Чыпчык һәм Хозыр г.с.

Муса белән Хозыр г.с. көймәдә барганда, бер чыпчыкның томшыгы белән су эчкәнен күрәләр. Хозыр г.с.: “Әй Муса г.с., безнең гыйлемебез Аллаһныкы белән чагыштырганда, бу чыпчыкның томшыгындагы су һәм тулы бер диңгез арасындагы аерма кебек”, - дип әйтә. 

Муса г.с. нең Хозыр г.с. белән очрашу кыйссасы гыйлем һәм хикмәтнең, теге яки бу мәсъәләне аңлау дәрәҗәсенең төрле булганлыгын күрсәтә. Аллаһ аларны кайчан һәм ничек тели шул рәвешле бирә.

Кеше гомеренең чикләнгән булуы һәм киләчәкне күрә алмавы бәхетсезлек кебек тоелган вакыйгалар өчен кайгыруга этәрә. Әмма хакыйкый иман әһеле тормыш сынауларын сабырлык белән кичерә белә, чөнки ул Аллаһы Тәгаләнең үз бәндәләренә һәрвакытта яхшылык теләгәнен аңлый һәм чын күңелдән моңа ышана.
25. Вәгъдә ителгән җир 


Муса г.с. Исраил халкы белән вәгъдә ителгән җиргә, ягъни Фәләстыйн чикләренә якынлашкач: “Әй Исраил балалары, Аллаһы Тәгаләнең сезгә күрсәткән рәхмәтен исегездә тотыгыз. Ул сезгә пәйгамбәрләр иңдерде, сездән патшалар булдырды һәм һичбер халыкка бирелмәгән нәрсәне сезгә бирде. Хәзер инде вәгъдә ителгән изге җирләргә керегез. Ләкин хакыйкатьтән йөз чөйерүче бәндәләрдән була күрмәгез, чөнки андыйларны һичшиксез җиңелү көтә”, - дип халкына эндәшә.

Чыннан да, Исраил халкы бик күп сынаулар үтә, бик күп авырлыкларга очрый, ләкин һаман алга баруын дәвам итә. Шулай да, изге җирләргә күп калмагач, аларның күңелләрендә курку катыш шом барлыкка килә. Алар: “Биредә дәү гәүдәле һәм куәтле халык яши. Ул китмичә торып, бу җирләргә керәсебез юк”, - дип әйтәләр. Моны ишетеп аптырашта калган Муса г.с. нең сүзләрен куәтләп, Йушаг бин Нун һәм Калиб дигән ике кеше аларга:

- Болай булса яннарына шәһәр капкалары аша керегез. Ул вакытта җиңү сезнең якта булыр. Аллаһка тәвәккәллек күрсәтегез, әгәр хакыйкый иман әһелләреннән булсагыз, - дип җавап бирәләр.


Ләкин Исраил халкы карулаша. Алар Муса г.с. гә: “Әй Муса, бу халык була торып, без ул җиргә мәңге кермәячәкбез. Син Раббың белән бергә анда бар һәм аларга каршы сугыш, ә без монда утырып торырбыз”, - дип әйтәләр. Фәләстыйн халкы белән сугышудан баш тарткан өчен Аллаһ Исраил кавемен тагын кырык ел буена чүлдә каңгырап йөрүгә хөкем итә (Коръән 5:20-26).


Муса г.с. Исраил кавеме вәгъдә ителгән җирләргә кергәнче үк вафат була. Һарун г.с. дә фани дөньядан бакый дөньяга күчә. Аларның бердәнбер варисы булып Йушаг бин Нун кала.

 Пәйгамбәребез Мөхәммәд с.г.в. сөйләвенчә, үлем фәрештәсе кеше кыяфәтендә Муса г.с. нең җанын алырга килгәч, ул аңа ышанмый һәм таягы белән сугып җибәрә. Газраил г.с Аллаһы Тәгаләгә:


- Син мине үлергә теләмәгән колың янына җибәргәнсең, - дип әйтә.

Аллаһ:


-  Бар, кайтып әйт: учын үгез сыртына куйсын, никадәр чәч бөртеген капласа, шулкадәр яшәсен, - дип җавап бирә.

Үлем фәрештәсе Муса г.с. гә моны хәбәр иткәч, ул:


- Ә моны эшләп, шуның кадәр яшәгәннән соң нәрсә булачак? - дип сорый.


- Үлем! – дип җавап бирә Газраил.


Шул вакытта Муса г.с.:


- Алайса ул хәзер үк килсен, - дип әйтә. Аннары Аллаһы Тәгаләдән вәгъдә кылынган җиргә якын булган урында үлүен сорый.


Риваятьләрдә китерелгәнчә, Муса г.с. Иордан (әл Урдун) үзәнлегендәге бер тау башында, 120 яшьтә вафат була.

▲Вәгъдә ителгән җир


Фәләстыйндә яки башкача әйткәндә Кәнгандә табигать бертөрле түгел. Монда тигезлекләр, җир эшкәртергә уңайлы елга үзәнлекләре, күлләр һәм калкулыклар, ташлы чүлләр бар. Пәйгамбәребез с.г.в. заманында калкулыкларда куе булып тупыл, имән, чинар агачлары үсеп утырган. Урта диңгез һәм Иордан елгасы буендагы уңдырышлы җирләрдә анар, йөзем, хөрмә үстергәннәр. Оста көтүчеләр исемен йөрткән Исраил кавеме Фәләстыйндә бик күп халыкларны очрата. Алар сәүдәгәрлек, һөнәрчелек,  ташчылык һәм зәркәнчелек эшендә, шулай ук музыка өлкәсендә дан казанган кавемнәр булалар. Исраил халкына боларның барысы да ят, моңарчы күрелмәгән нәрсәләр була.
Изге җирләр


Исраил халкы Аллаһы Тәгаләнең вәгъдә иткән җиренә килеп урнашканчы 40 ел дәвамында чүлдә киләп сарып йөри.

Моның сәбәбе, Муса г.с. гә иңдерелгән үгет-нәсыйхәтләргә шикләнеп карау, аларга тиешенчә игътибар итмәү, биргән вәгъдәләрен бозу була. Муса пәйгамбәр исә, Исраил халкына гамәлләренә карап җәза алачакларын һәрвакыт искәртеп тора.


Фәләстыйн җирләре тулысынча яулап алынгач, Исраил халкының унике ыруына да аерым җир бүленеп бирелә. Башта аларда бернинди патша булмый, ә барысын да Муса г.с. гә иңдерелгән канун берләштерә. Ул йөз еллар дәвамында үзгәрми һәм гамәлдә кулланыла. Аллаһ Исраил халкына бик күп пәйгамбәрләр җибәрә. Алар исә Муса г.с. тәгълиматының үзгәрешсез калуын тәэмин итәргә тиеш булалар.

Карта: Урта диңгез, Мисыр, Нил, Синай, Мәдйән, Кызыл диңгез.

▲ “Зәгыйфьләнгән кавемгә, ягъни Фиргавен кол итеп тоткан Исраил халкына суы, агачларының күплеге белән бәрәкәтле көнчыгыш һәм көнбатыш җирләрен бирдек. Шулай итеп, Раббыңның күркәм сүзе сабыр иткән Исраил кавеме өчен тормышка ашты. Һәм Без Фиргавен илә аның кешеләрен, алар төзегән биналарны юк иттек” (Коръән 7:137).
26. Муса г.с. хакында Коръән аятьләре

Муса анасының күңеленә Без: “Аны имез. Аңа куркыныч килеп, син чарасыз калсаң, аны диңгезгә ташла, (батып үләр дип, баласыз калырмын, дип) курыкма. Без аны янә синең яныңа кайтарырбыз. Аны пәйгамбәрләрнең берсе итәрбез”, - дип боерык иңдердек. Ниһаять, Фиргавеннең гаиләсе (хатыны) табылдык баланы елгадан алды. Соңыннан бу бала үзләренә дошман һәм афәт чыганагы буласын алар белми иде. Чөнки Фиргавен белән Һамән вә аларның гаскәрләрендәгеләр азгын юлда иде. Фиргавеннең хатыны әйтте: “Минем өчен дә, синең өчен дә күз карасы кебек (бер куаныч булыр). Аны үтермә, зинһар. Киләчәктә, бәлки, файдасы да тияр. Яки аны угыллыкка алырбыз”, - диде. Ләкин алар эшнең асылын белеп бетерми иде әле. (28:7-9)
Егетлек чагына килеп җиткәндә, Без Мусага хикмәт (акыл) вә гыйлем бирдек. Менә, Без игелек кылганнарны шулай бүләклибез. Бервакыт (Муса) беркемгә дә хәбәр бирмичә бер шәһәргә килеп керде. Бу шәһәрнең халкы ваемсыз гына ял итеп  (яшәп) ята иде. Һәм ул ике кешенең сугышканын күрде. Аларның берсе үзенең (яһүд) токымыннан, икенчесе исә дошман (Фиргавеннең кыптый) кавеменнән иде. Милләттәше аннан ярдәм сорап кычкырды. (Муса) йодрыгы белән (кыптыйга) китереп орды да, үтерде дә. (Бу кылмышына аптырап, Муса): “Бу шайтан эше булып чыкты. Ул, чыннан да, аздыручы, котыртучы ап-ачык бер дошман”, - диде. (28:14-15)
Килешенгән хезмәт вакытын тутырып, гаиләсе белән юлга чыккач, Муса Тур тарафында бер ут күреп, гаиләсенә: “Сез шушында торып торыгыз: мин еракта бер ут күрдем, бәлки, аннан берәр хәбәр яки җылыныр өчен утлы кисәү алып килермен”, - диде. Анда баргач, шул мөбарәк үзәннең уң тарафыннан куаклыклар эченнән бер өн ишетелде: “Әй, Муса, син белеп тор, бөтен галәмнәрнең Раббысы ул – Мин буламын – Аллаһ Тәгаләң. Карышкыңны ыргыт”, - дигән тавыш ишетелде. Муса таягын җиргә ташлады, таяк еланга әверелде, Муса артына да борылып карарга куркып, кача башлады. Тагын әйтелде: “Әй, Муса, кире борыл. Курыкма. Син именлеккә ирешкәннәрдәнсең. Кулыңны куеныңа тык, ул зыян күрмичә, ап-ак булып чыгачак. Куркудан җәелгән кулларыңны кушыр. Менә бу ике галәмәт (еланга әверелгән таяк белән ялтыравыклы кул) Фиргавен һәм аның адәмнәре алдында Раббың тарафыннан җибәрелгән һәм инкарь ителмәстәй ике дәлилдер. Алар юлдан язган бозык халык булып чыкты.” (28:29-32)
Муса (ут янына, нурга) килеп җиткәч, бер тавыш ишетелде: “Әй, Муса! Хактыр ки, Мин ул – синең Раббың, Мин. Әйдә, башмакларыңны сал. Син мокатдәс (изге) Тува үзәнендә. Мин сине (пәйгамбәр итеп) сайладым. Хәзер инде вәхий ителәчәкләрне тыңла. Шик-шөбһәң булмасын, Аллаһ ул – Мин, Мин. Миннән башка илаһи кодрәткә ия һичберкем юк. Шулай булгач, син Миңа гыйбадәт кыл, Мине зикер итеп, намазыңны (калдырмыйча) дөрес итеп укы. Ул сәгать (Кыямәт көне), һичшиксез, киләчәк. (Ләкин) Мин (аның кайчан киләсен) белгертмимен. Һәркем ни кылса, шуныңча әҗер алсын, дип. Аңа (Кыямәт көненә) инанмаган һәм нәфесен канәгатьләндерү белән генә шөгыльләнгәннәр сине моннан (Кыямәткә ышануыңнан, тугры юлдан) яздырмасыннар! Юкса, соңыннан син һәлак булачаксың. (20:11-16)
“Раббым, - диде Муса. – Күкрәгемне киңәйт (миңа куәт бир), эшемне кулай ит, телемне чиш (оста сөйләү сәләте бир). Сүземне яхшы аңласыннар. Кардәшләрем арасыннан миңа бер аркадаш бир. Энем Һарунны. Ул минем арка ягымны сакласын. Аны эшемдә уртак кыл. Сине туктаусыз данларбыз. Сине өзлексез зикер итәрбез, иншаллаһ. Шөбһә юк ки, Син кылымышларыбызны күреп торучы. (Аллаһ) әйтте: “Ий, Муса, теләгәннәрең сиңа бирелде.” (20-25-36)
Фиргавен янына китегез. Чөнки ул азгынлыкның аръягына чыкты. Әмма аның белән итагатьле итеп сөйләшегез, бәлки ул гыйбрәт алыр һәм акылга утырыр (гөнаһ кылудан туктар) куркыр. Әйттеләр: “Раббыбыз, дөресе шул, ул безнең белән артык дорфа булыр дип яки (гаделсезлегендә) тагын да ныграк хәттин ашар, дип куркабыз”, - диделәр. (Аллаһ) әйтте: “Курыкмагыз, Мин сезнең белән бергә булырмын. Мин барысын да ишетеп тә, күреп тә торамын”, - диде. (20:43-46)
Муса әйтте ки: “Әй, Фиргавен, мин галәмнәрнең Раббысы тарафыннан сезгә күндерелгән бер пәйгамбәрмен. Мин Аллаһ турысында бары тик дөресен генә сөйләргә бурычлымын. Сезгә Раббыгыздан ачык бер дәлил китердем. Исраил угылларын (Ягъкуб балаларын) азат итеп, миңа биреп җибәр”, - диде. (Фиргавен) әйтте: “Әгәр син дөресен сөйлисең икән, алып килгән могҗизаңны күрсәт, карап карыйк”, - диде. Шуннан соң хәзрәти Муса карышкы таягын җиргә ташлады. Таяк шунда ук аҗдаһага әверелде... Һәм кулын кесәсеннән чыгарды. Карап торучыларга ул шундук ап-ак булып, ялтырап күренде. (7:104-108)
“Муса, (сихер таягын) башлап син атасыңмы, әллә безме?” – диделәр. “Юк, башта сез атыгыз”, - диде Муса. Бакса, ни күрде: күз буучыларның баулары вә таяклары үзләреннән үзләре хәрәкәт итә башладылар кебек тоелды аңа. Муса куркуга калды. “Курыкма, - дидек, - син, һичшиксез җиңәчәксең. Уң кулыңдагы (таягың)ны җиргә ташла. Ул күз-ачып йомганчы теге нәмәрсәләрне йотып бетерәчәк. Алар бары тик күз буу белән генә шөгыльләнә ала. Күз буучылар исә кая барса да (ни генә кыланса да уңышсызлыктан, җәзадан) котыла алмас. (20:65-69)
Муса да шундук карашкысын җиргә ташлады. Ни күзләре белән күрсеннәр, карышкы таяк күз ачып йомганчы, тегеләрнең ясалма еланнарын йотып бетерде. Сихерчеләр (моны күргәч) шундук сәҗдәгә егылды. Һәм әйттеләр: “Без галәмнәрнең, Муса белән Һарунның хуҗасы булган бер Аллаһка иман китердек”, - диделәр. Фиргавен әйтте: “Минем рөхсәтемнән башка сез аңа иман китердегез. Әлбәттә, ул сездән остарак булып чыкты, сез дә аннан өйрәндегез. Ләкин сез озакламый белерсез: мин сезнең кул-аякларыгызны аркылы-торкылы чаптырачакмын. Һичшиксез, сезнең барыгызны да аркылы агачка (хачка) кадаклатачакмын”, - диде. (Иман китергәннәр) әйтте: “Зарар юк, без инде Аллаһны таптык. (Фиргавеннекеләр арасында) иң беренче иман китергән кешеләр буларак: Раббыбыз безнең (элеккеге) гөнаһларыбызны ярлыкар, дип өмет итәбез”, - диделәр. (26:45-51)
(Иман китергән сихерчеләр) әйттеләр: “Безне яралтканнан (Аллаһтан) һәм безгә җибәрелгән ачык могҗизалардан сине өстен куя алмыйбыз. Шулай булгач, теләгәнеңне эшлә. Син бары тик шушы дөньяда гына хөкем итә аласың. Хаталарыбызны вә син мәҗбүр иткән сихерчелегебене гафу итсен дип, без Аллаһка иман китердек. Рәхмәте киң булган вә җәзасы да дәвамлы булган бер Аллаһтыр. (20:72-73)
Фиргавен әйтте: “Әй, Һамән, миңа биек манара корып куй, бәлки, мин күкләргә менә торган юлны табармын. Мусаның Раббысын күреп төшәрмен”, - диде, - дөресен генә әйткәндә, мин аны ялганчыдыр, дип уйлыймын”. Шулай итеп, Фиргавен кылган яман эш яхшы итеп күрсәтелде һәм юлдан язды. Фиргавен корган мәкәрле тозак юкка чыкты. (40:36-37)

Фиргавен үз кавеменә болай диде: “Әй халкым, Мисыр мөлкәте вә аяк астымнан агып ятучы шушы елгалар минеке түгелмени? Шуны да күрмисезмени? Әллә соң мин үзе бичара, әйтеп сүзен аңлата алмаган шушы (сакау) адәмнән дә түбәнрәк булып чыктыммыни? Әгәр дә инде аның алтын беләзекләре һәм янында ярдәмче фәрештәләре булса (без аңа ышаныр идек). (43:51-53)
Без дә могҗизалар буларак, алар өстенә бер-бер артлы Туфан афәтен, саранча казасын, хәшәрәтләр өерен, бакалар һәм  кан яңгырларын яудырдык, алар һаман тәкәббер булдылар вә гөнаһкяр кавемгә әверелделәр. Башларына җәза (мур) килгәч әйттеләр: “Ий Муса, сиңа биргән антыбыз хөрмәтенә безнең өчен Раббыңа  дога кыл, әгәр өстебездән бу газапларны алдырсаң, сиңа ышаныр идек вә Исраил угылларын сиңа биреп җибәрер идек”, - диделәр. Без алар өстеннән җәзаны билгеле бер вакытка кадәр алдык, ләкин алар тагын сүзләрендә тормадылар. (7:133-135)
Хактыр ки, Карун – Муса кавеменнән иде. Ләкин ул халкына каршы гаделсезлек кылды. Без аңа шундый байлык бирдек ки, аның хәзинә саклана торган амбарларының ачкычларын хәтта куәтле баһадирлар да көчкә күтәреп йөрер иде. Шул вакыт кавемдәшләре аңа әйтте: “Масайма байлыгың белән! Аллаһ мактанчыкларны сөймәс, - диде, - Аллаһның сиңа биргән мөлкәтеннән хәер, сәдака, зәкят биреп ахирәт көненә әзерлән. Дөньядагы өлешеңне дә онытма. Аллаһ сиңа бәрәкәт биргәне кеби, син дә кешеләргә сәдака биреп юмарт бул. Җир йөзенә бозыклык таратма. Аллаһ бозыкларны сөймәс.” (Карун) әйтте: “Бу байлык миңа бары тик гыйлемем аркасында гына (үз тырышлыгыма күрә) килде”, - диде. Үзеннән әүвәл килгән, аннан да куәтле-бай, өстен булганнарны Аллаһ һәлак иткәнен белми мени ул? Андый гөнаһлылардан сорау алып торылмас (алар туп-туры җәһәннәмгә ябылыр). Шулай киенеп-ясанып Карун халык каршысына чыкты. Дөнья артыннан куучылар әйтте: “Их, Карун кебек бай булсаң иде. Ул чыннан да, дөньядагы иң насыйп (бәхетле) кеше”, - диделәр. Дөньяны аңлаган белемле кешеләр әйтте: “Языклар-языклар булыр сезгә. Аллаһның савабын туплау, иман китерү – игелек кылучылар өчен ул байлыкларга караганда чиксез хәерле. Ләкин сабыр иткәннәр Аллаһ юлында чыдам булганнардан башкасы сәгадәткә ирешмәс”, - диделәр. Ниһаять, Без аны, зиннәтле сарайлары белән, җиргә уптырдык. Аллаһ каршысында якларлык аның беркеме дә юк иде. Ул үзен-үзе якларлык хәлдә дә түгел иде. Кичә аның урынында булырга теләгән көнчеләр иртәнчәк әйттеләр: “Ай-һай ла, Аллаһ колларының берсенә ризыкны мул итеп бирә, икенчесенә исә тар итә. Аллаһ безгә мәрхәмәтле булмаса, безне дә йоттырыр иде. Димәк, хакыйкать шулдыр ки: кәферләр сәгадәткә ирешмәс”, - диделәр. (28: 76-82)
Хактыр ки, Без Мусага: “Бәндәләрем белән бергә төнлә юлга чык та, куа килүчеләрнең артыгыздан җитүеннән дә курыкмыйча, суга батып үлүдән дә шүрләмичә аларга диңгез аша коры юл сал”, - дип боердык. (20:77)

Таң атканда алар, Фиргавен токымы, Муса белән Һарун җитәкчелегендәге иман китергәннәр артыннан куа чыктылар. Ниһаять, ике гаскәр бер-берсен күргәч, Мусага иярә чыкканнар әйтте: “Менә, ниһаять, без тотылдык”, - диделәр. “Юк, - диде Муса, - әлбәттә, Аллаһ минем белән бергәдер. Ул миңа котылу юлын күрсәтәчәк иншаллаһ.” Шуннан соң Без Мусага: “Карышкы таягыңны диңгезгә ор”, - дип вәхий иттек. Диңгез шундук урталай ярылды, галәмәт биек ике су тавы хасил булды. Шуннан соң тегеләрне дә (куа чыкканнарны) монда китердек. Мусаны һәм аның әмерендә булганнарны коткардык. Аннан соң тегеләрне (гаскәре белән Фиргавенне) суга батырдык. (20:60-66)
Өстегезгә болыт җибәреп, сезгә күләгә ясадык. Күкләрдән кодрәт хәлвәсе белән бүдәнә ите иңдердек. “Без биргән тәмле ризыклардан авыз итегез”, - дидек. Чынлыкта алар Безгә түгел, үзләренә начарлык кылды. Бу авылга (Әрихәгә керегез); анда ни тапсагыз, шуны теләгәнегезчә, мул итеп ашагыз; капкадан иелеп керегез. Кергәндә: “Аллаһ, зинһар, безне гафу ит”, - дип әйтегез. Шулай эшләсәгез, хаталарыгызны кичерербез. Итагтьле булганнарга артыгы белән казаныш бирербез, - дидек. (2:57-58)
(Чүлдә чакта) Муса үзенең халкы өчен (Аллаһтан) су сорады. Без аңа: “Таягың белән ташка ор”, - дидек. Шул мизгелдә унике чишмә бәреп чыкты. (Мусаның халкы унике кабиләдән тора иде.) Һәр кабилә үз чишмәсен тапты. “Аллаһ биргән ризыкны ашагыз, эчегез, ләкин сак булыгыз. Җир йөзендә азгынлык-бозыклык таратмагыз”, - дидек. Янә сез әйттегез: “Ий Муса, без шушы ризыкларга гына разый түгел. Безнең өчен Раббыңнан сорап дога кыл да, ул җирдән үсеп чыккан нәрсәләрдән, яшелчәләрдән: кыярдан, сарымсактан, ясмыгыннан, суганыннан безгә дә өлеш чыгарсын”, - дидегез. Шуннан соң Муса сезгә әйтте: “Затлы ризыкларны начарракларына алыштырырга телисезме? Алайса сез шәһәргә керегез. Сез теләгән ризыклар шунда булыр”, - диде. Шулай итеп, аларга түбәнлек, юксыллык тамгасы сугылды. Алар Аллаһның җәзасына юлыкты. Бу бәлаләр Аллаһның аятьләрен инкарь итүдән туктамаганнары өчен, нахакка пәйгамбәрләрне үтергән өчен иңдерелде. Бу афәтләр аларның тыңлаусызлыкта хәттин ашканнары өчен төшерелде. (2:60-61)

(Гыйбадәт кылыр өчен) Мусага утыз төн вәгъдә иттек вә аңа ун төнне өстәдек; шулай итеп, Аллаһ тәгаенләгән вакыт кырык төн булды.  Муса кардәше Һарунга әйтте: “Халкыбыз арасында җитәкче булып минем урынга син каласың, аларны тугры юлга үгетлә, (гадел бул) юлдан язганнарга иярмә”, - диде. Тәгаен иткәнебез вакытта Муса (Тур тавына) килде, Аллаһ белән сөйләшкән вакытта: “Йа Раббым, зинһар, миңа күрен, сине күрәсем килә”, - диде. Раббы исә: “Син мине күрә алмассың, ләкин әнә шул тауга кара, әгәр ул үз урынында кала бирсә, син дә мине күрерсең”, - диде. Раббы тауга тәэсир итте (нурын сиптерде), тауны (шартлатып) пыран-заран китерде. Муса исә һуштан язды. Аңына килгәч: “Дан сиңа! Синең сыйфатыңда кимчелек юк, дип аңладым, сиңа тәүбә иттем. Иман китергәннәрнең беренчесе мин”, - дип әйтте. (Аллаһ): “Ий Муса, - диде, - сиңа биргән вазифалар белән вә сүзем белән сине инсаннарның башлыгы итеп сайладым. Биргәнемне ал һәм шөкер ит.” Нәсихәт вә бөтен нәрсәләрнең асылына кагылышлы ни бар, барсын да такталарга язып, Мусага бирдек (һәм әйттек): “Боларны ал һәм куәтеңнән килгәнче сакла, халкыңа да әйт, монда язылганнарның иң яхшыларын кагыйдә итсеннәр. Тиздән мин сезгә юлдан язганнарның урынын күрсәтәчәкмен.” (7:142-145)
Муса ачуыннан кызган хәлдә кайтып: “Мин киткәннән соң сез нинди хәтәр эшләр башкардыгыз, Раббыбызның әмерен көтмичә, ашыгыч хата ясадыгыз”, - дип ул кулындагы язулы такталарын җиргә куйды һәм кардәшенең (Һарунның) чәченнән тотып, башын үзенә таба тартты. Энесе: “Анамның баласы, бу кавем мине, чыннан да, көчсез санады вә мине үтерә язды. Син мине сүгеп, дошманнарыбызны сөендермә, мине залимнәр рәтендә санама”, - диде.  (Муса): “Йа, Раббым, үземне дә, энемне дә кичер, зинһар, безне рәхмәтеңнән ташлама. Чөнки Син мәрхәмәтлеләрнең дә иң мәрхәмәтлесе бит”, - диде. Бозауны (тәңре) санаганнарга Раббының газабы төшәчәк вә аларга дөнья тормышында дә хурлыклар булачак. Без ялган уйлап чыгаручыларны шулай җәзалыйбыз. Яманлыклар кылганнан соң тәүбә итеп, иман китергәннәрне Раббы, һичшиксез, ярлыкар, гафу итәр. Ачуы кайтканнан соң Муса язулы такталарын алды. Андагы язуларда Раббыдан (гөнаһ эшләүдән) курыкканнар өчен вәгазь һәм мәрхәмәт (вәгъдәсе) бар иде. (7:150-154)
Муса аңа әйтте: “Үзеңә өйрәтелгәннәрне миңа өйрәтерсеңме, сиңа ияримме?”, - диде. Ул (Хозыр) әйтте: “Минем белән йөрергә синең чыдамлыгың җитмәс шул. Асылын аңламаган көенчә, син ничек сабыр итәрсең икән”, - диде. Муса әйтте: “Иншаллаһ, син минем чыдамлыгымны күрерсең. Синең әмереңнән чыкмам.” “Әгәр миңа иярәсең икән, үзем мәсәләнең асылына әйләнеп кайтканчыга кадәр, берни турында да сорашма”, - диде (Хозыр галәйһиссәләм). Шулай итеп, алар юлга кузгалды. Ниһаять, көймәгә утыргач, ул (хәзрәти Хозыр) көймәнең төбен тиште. Муса: “Көймәдәгеләрне батырыр өчен көймәне тиштеңме?, - диде, - чыннан да син зарарлы эш кылдың.” “Миңа иярсәң. Сабырлыгың җитмәс (сорашмыйча түзә алмассың), - димәдемме?” - диде (хәзрәти Хозыр). Муса: “Онытканыма күрә, син мине шелтәләмә, зинһар, эшемдә миңа авырлык йөкләмә”, - диде. Алга таба киттеләр. Ниһаять, аларга бер үсмер очрады. Хозыр аны үтерде. Муса әйтте: “Кан үче булмаган килеш, гөнаһсыз бер саф җанны кыйдың. Чыннан да, син яман эш кылдың”, - диде. “Миңа ияреп йөрсәң, түземлегең җитмәс, дип мин сиңа әйтмәдемме?”, - диде (хәзрәти Хозыр). Муса әйтте: “Әгәр тагын берәр нәрсә турында сорасам, мине юлдашың итмә. Хакыйкатән, (яныңнан кусаң да), мин сиңа үпкәләмәм”, - диде. Тагын алга таба киттеләр. Ниһаять, бер авылга кереп, алар ашарга сорады. Ләкин авыл халкы аларны кунак итүдән баш тартты. (Шулай каңгырып йөри торгач) алар аварга торган бер койма янына килеп чыкты. (Хозыр) тиз генә койманы турайтып, төзәтеп куйды. Муса: “Әгәр дә теләсәң, син бу эшең өчен түләү алыр идең”, - диде. (Хозыр) әйтте: “Менә шушы була инде безнең аерылышуыбыз. Хәзер мин сиңа сабыр итмичә сораганнарыңның асылын аңлатып бирәмен”, - диде. “Көймә мәсьәләсе болай тора. Ул көймә фәкыйрь балыкчыларныкы иде. Мин ул көймәне яраксызга чыгардым. Чөнки алардан ерак түгел генә көймәләрне талап алучы бер (юлбасар) патша бар иде. (Баягы азгын) үсмергә килгәндә, аның ата-анасы мөселман иде. Һәм без: (ул үсмер) азгынлыгы һәм хәттин ашуы белән (ата-анасына тагын) зыян-зәхмәт китерер, дип бу эшне башкардык, - диде (хәзрәти Хозыр). Без шулай теләдек: “Раббы (азгын үсмер) урынына аннан пакъ һәм мәрхәмәтле бала бирсен”, - дидек. Койма мәсьәләсе болай булыр. Ул койма ике ятимнеке иде. Астында аларга тиешле хәзинә ята иде. Аталары бик игелекле кеше иде. Раббың теләде, ул ике сабый балигълыкка ирешкәч, Раббының рәхмәте буларак, шул хәзинәне табачак. Бу эшне дә мин үз белдеклегем белән башкармадым (Аллаһ кушканча гамәл кылдым). Менә сине кызыксындырган, сабырсыз иткәннәрнең асылы шулдыр. (18: 66-82)
МУСА 

ПӘЙГАМБӘР
КЫЙССАСЫ
Муса г.с. нең нинди шәхес булганлыгын белү
беркайчан да җиңел булмады!

Бу китап Муса г.с. дөньяга килеп, анасы тарафыннан кәрҗиндә Нил сулары буйлап агызып җибәрелгән дәвердән һәм пәйгамбәрлек вазыйфасын башкарганга кадәрге тормышын бәян итә.
Сез Аллаһы Тәгаләнең Муса г.с. не явыз Фиргавеннән коткаруы; Муса г.с. нең патша сараенда тәрбияләнүе; Мәдйәнгә сәяхәте һәм кайтышлый Синай тавында Аллаһы Тәгалә белән сөйләшүе хакында белерсез. Сез Муса г.с. алдында диңгезнең урталай ярылуын, диңгез чоңгылының Фиргавен гаскәрен йотуын, Муса г.с. нең халкы белән ил кыдырып йөргәннән соң, Вәгъдә ителгән җиргә килү вакыйгасының сүрәтләнүен күрерсез.
Муса г.с. нең тормыш юлы иман китерүчеләр өчен зур сабактыр.
Бу китап сезне Муса пәйгамбәр, аның бөек гамәлләре белән таныштыра һәм:
● Аның тормышын белергә ярдәм итә!
   Тумышыннан алып пәйгамбәрлек вазыйфасын башкарганга кадәрге тормыш юлын сөйли.
● Муса г.с. нең могҗизалары белән таныштыра!
Аллаһ әмере белән Муса г.с. нинди могҗизалар башкарганын бәян итә.

● Муса г.с. нең пәйгамбәрлек вазыйфасын аңлата!
    Муса г.с. рисаләсенең асылына төшенергә һәм башкаларга да моны белгертү өчен чыганак булып тора.
Бу китап Муса г.с. нең пәйгамбәрлек тарихының асылына,  тормышыбыз өчен мөһим булган мәсьәләләргә игътибарны юнәлтә. Китапта бәян ителгән тарихи вакыйгалар гади, аңлаешлы телдә язылган һәм матур рәсемнәр, төсле фотосурәтләр белән тулыландырылган. Шунлыктан балалар аларны җиңел аңлап, укудан чын ләззәт алачаклар.

